
1 
 

Демиркая, Альп Әран. "Дөнья тәгәрмәче" кая тәгәри / А. Ә. Демиркая; төрекчәдән Г. Нуриева 

тәрҗ. // Мәйдан. – 2023. – № 8 (261). – Б. 98-135. – Библиогр.: Б.135. 

 

«Дөнья тәгрәмәче» кая тәгәри 

 

«Дөнья тәгәрмәче» – татар шагыйре, тәрҗемәче, журналист, радио алып баручысы 

Әлфия Ситдыйкованың повесть жанрында язган беренче әсәре. Моңарчы татар әдәбиятында 

күтәрелмәгән КАМАЗ (Кама автомобиль заводы) темасы беренче тапкыр аның каләме аша 

укучының игътибарына тәкъдим ителә. Әлфия Ситдыйкованың Төркия төрекчәсенә тәрҗемә 

ителгән кулыгыздагы повесте эш һәм хезмәт тормышына бәйле рәвештә такыр яисә сикәлтәле 

юллар аша ирешелә торган белем алу, кешеләр арасындагы мөнәсәбәтләр, ялгызлык, мәхәббәт-

ярату, гаилә кору, көнчелек һәм авыру кебек темаларны үз эченә ала. Татарстанны дөньякүләм 

таныткан автомобиль заводы КАМАЗда Әлфия Ситдыйкованың да йөк төягеч машина 

йөртүчесе булып эшләве чорның сәяси һәм иҗтимагый үзгәрешләрен хакыйкый бер атмосфера 

кысаларында сурәтләүгә уңай тәэсир итә. Бу хезмәттә, Әлфия Ситдыйкованың тормышы һәм 

әсәрләре хакында белешмә бирелгәннән соң, повесть төзелеше һәм эчтәлеге мәсьәләсе 

ачыклана, структура, сюжет, герой-образлар, урын, вакыт һәм сурәтләү чараларына тукталып, 

әсәргә анализ ясала. «Дөнья тәгәрмәче»нең Төркия төрекчәсенә тәрҗемә ителгән варианты 

анализдан соң урнаштырыла. Әсәрне редакцияләүгә бәйле төзәтмәләр керткән остазым доктор 

Чулпан Зарипова-Четинга, тәрҗемә мәсьәләсендә туган кыенлыкларны чишәргә ярдәм иткән 

остазым профессор доктор Алсу Камалиевага, сабырлыгы өчен хатыным Айгөл Демиркаяга һәм 

хезмәтнең басылып чыгуына сәбәпче булган «Ыһламур» китап нәшриятына зур рәхмәтләремне 

белдерәм.  

 

 

Доктор Альп Эрен Демиркая 

 

 

ӘЛФИЯ СИТДЫЙКОВА: ТОРМЫШ ҺӘМ ИҖАТ ЮЛЫ 

 

Әлфия Ситдыйкова колхозчы гаиләсендә 1957 елның 14 августында Татарстанның 

Актаныш районы Күҗәкә авылында дөньяга килгән. Башлангыч һәм урта сыйныфларны үз 

авылында тәмамлаганнан соң, югары мәктәпне Пучы авылына йөреп укый. Чаллы шәһәрендә 

КАМАЗ заводлары сафка баскач, 1975 елда заводта эшли башлый, вакыты-вакыты белән эштән 

аерылып торып, егерме елга якын йөк төягеч машина йөртүчесе булып хезмәт куя. 1975 елда, 

Яр Чаллыдагы «Ләйсән» әдәби берләшмәсенең барлыгын белгәннән соң, берләшмәгә әгъза 

буларак кабул ителә. 1977 елда берләшмә язучыларының уртак җыентыгы битләрендә беренче 

шигырьләре укучыга барып ирешә. 1979 нчы елда сайланма шигырьләре Яр Чаллы 

язучыларының әсәрләре тупланган «Яшьлегем Чаллы» исемле җыентыкта басыла. 1980 – 2000 

еллар башына кадәр балалар үстерү мәшәкате белән мәшгуль булган Ситдыйкова 2003 елда 

Чаллыдагы «Газета-Китап» нәшриятында беренче мөстәкыйль «Йөрәгемә яфрак сыена» шигырь 

китабы белән яңадан әдәбият мәйданына кайта. 2003 – 2008 еллар аралыгында Чаллы педагогия 

институтының филология факультетында югары белем ала. 2000 – 2009 елларда Яр Чаллы 

телевидениесенең радио бүлегендә мөхәррирлек эшен башкара: йөзгә якын язучы һәм сәнгать 

эшлеклесе белән радиода репортаж ясый. 

2007 елда шагыйрә Вера Хәмидуллина Әлфия Ситдыйкованың татарча шигырьләрен 

русчага, Әлфия Ситдыйкова исә Вера Хәмидуллинаның шигырьләрен русчадан татарчага 

тәрҗемә итәләр. Бу шигырьләр Татарстан китап нәшриятында «Туган якның ике чишмәсе. Два 

родника родной земли» исемле җыентык булып дөнья күрә. Татарстанның мәшһүр 

композиторлары Ф. Талипова, Ф. Сафин, И. Фәйзуллин, М. Газетдинов, Р. Әхмәтханов, Р. 

Нәгыймов, Ф. Миннебаев, Г. Акбитова, А. Якшембетов һәм Р. Зарипов тарафыннан Әлфия 

Ситдыйкованың «Язмышлар», «Бәхет кошы», «Яшел яфрак», «Кил әле», «Хисләр бураны», 

«Унҗиде яшь», «Туган көн», «Синдәй яр табалмам мәңгегә», «Яныйк әле», «Бәхет төне», 

«Бәхетле бул», «Соңгы сөю» кебек шигырьләре көйгә салына. 2009 елда «Ләйсән» әдәби 

берләшмәсенең кырык биш еллыгы уңаеннан «Ләйсән – моңлы бишегебез» исемле китапның 

мөхәррирләре рәтендә була. Китапта барлыкка килүеннән 2008 елга кадәрге вакыт аралыгында 

«Ләйсән» әдәби берләшмәсендә әгъза булып торган язучыларның әдәби образлары, әдәби 

казанышлары һәм Яр Чаллы шәһәре әдәбиятының үсешенә керткән өлешләре турында 

мәгълүмат бирелә. Бу хезмәт Яр Чаллы язучыларының татар укучылары арасында танылулары 

артуына китерү белән бергә Әлфия Ситдыйкова иҗаты хакында Чаллы дәүләт педагогия 

институтында фәнни хезмәтләр язылуга да сәбәпче була.  

Тикшеренүче Рәскать Хәертдинов белән берлектә 2010 елда авылларының тарихы, 

әдәбияты һәм мәдәнияте турында тупланган чыганаклар һәм документлар нигезендә «Авыл 

җаны – Күҗәкә горурлыгы» исемле китабы бастырыла. 2011 елда Татарстан китап 

нәшриятында «Утлы җимеш» исеме астында шигырь китабы дөнья күрә. Шуннан соң әлеге 

нәшриятта шигырьләре, поэмалары һәм балладалары тупланган «Тансык бәхет» исемле китабы 

чыга. Әлфия Ситдыйкова татар әдәбиятын киң җәмәгатьчелеккә таныту, әдәбиятка мәхәббәт 

уяту максаты белән Яр Чаллы шәһәреннән читтә үткәрелгән чараларда да катнаша. 2011 елның 

1 декабрендә Оренбургта бөтен төрки дөньяга танылу алган «Вакыт» газетасына 105 ел тулу 

уңаеннан оештырылган чарага мөхтәрәм чыгыш ясаучы кунак буларак чакырыла. Янә дә 

балалар һәм матур әдәбият арасында дустанә мөнәсәбәт урнаштыру нияте белән рус 

шагыйрьләренең балалар өчен язылган шигырьләрен татарчага, татарча балалар шигырьләрен 

русчага тәрҗемә итә һәм төрле журналларда бастыра. Бу саллы хезмәте өчен 2012 елның апрель 

аенда Россия язучылар берлеге тарафыннан ул Александр Сергеевич Грибоедов исемендәге 

әдәби премиягә тәкъдим ителә. 2015 елда татар әдәбияты үсешенә керткән өлеше өчен 

Татарстан җөмһүрияте мәдәният министрлыгы тарафыннан рәхмәт хаты белән бүләкләнгән 

Әлфия Ситдыйкова 2016 елда «Ак бүре» нәшриятында чыккан «Яшәр өчен килдем: Нәсерләр, 

парчалар, кечкенә хикәяләр» китабы белән проза төрендәге беренче әсәрләрен тәкъдим итә. 

Шулай да, проза төрендәге төп уңышы итеп, безгә тәкъдим ителгән һәм темабыз булган, 2019 

елда язылган «Дөнья тәгәрмәче» повестен танырга кирәк. Зур бер кызыксыну белән укылган бу 

повестенә 2022 елда чыккан «Таш тамыры» исемле китабында да урын бирелә. «Казан утлары», 

«Татарстан», «Мәйдан» журналлары, «Мәдәни җомга», «Ватаным Татарстан» һәм «Шәһри 

Казан» газеталарында шигырьләре басылган, Татарстан язучылар берлеге әгъзасы, Саҗидә 

Сөләйманова әдәби премиясе иясе, газета хезмәткәре, тәрҗемәче, шагыйрь һәм язучы Әлфия 

Ситдыйкова әле дә Татарстанның Яр Чаллы шәһәрендә яшәвен һәм әдәбият мәйданындагы 

эшчәнлеген дәвам итә.  

 

ӘСӘРНЕҢ СТРУКТУРАСЫ ҺӘМ ЭЧТӘЛЕГЕ 

Беренче бүлек «Керфектәге кар бөртеге» дип атала. Хикәяләүченең: «Өйгә әрсезләнеп 

ялгызлык килеп керде. Аның чакырылмаган кунак кебек рөхсәтсез генә йорт кенәгәсенә 

теркәлгәнен сизми дә калды Мәдинә,» (ДТ, 9) – сүзләре белән башланган бу бүлектә төп герой 

Мәдинәнең бөтен барлыгын колачлаган ялгызлык белән көрәш диалоглары урын ала. 

Ялгызлыктан качарга теләү нияте Мәдинәне хатирәләре аша яшьлек елларына алып китә. 

Ялгызлыкка дучар булганчыга чаклы, элеккеге сөйгәне Мансур белән бер-берсенә биргән 

сүзләре киләчәктә тормышка ашармы, әллә ашмасмы дип: «Сүзләрендә торырмы яшьләр? 

Сакларлармы уртак бәхетне?» (ДТ, 12) – сораулары яссылыгында яңгырый, укучыда 

кызыксыну хисе уята. 

Икенче бүлектә төп образ Мәдинәнең яшьлек хыялына – егерме елга якын тормышын 

эшләп үткәргән КАМАЗда эшли башлавы тарихына «Хыяллар дигәне шушы икән...» (ДТ, 13) 

исеме астында урын бирелә. Совет Россиясендә 1960 нчы еллар урталарында нефть чыгару 

белән шөгыльләнгән җөмһүриятләр арасында Татарстан беренче урынга чыга. 1969 елда 

Татарстанның Яр Чаллы шәһәрендә Россиянең иң зур йөк машиналары, автобус һәм трактор 

заводы булган КАМАЗ сафка баса (Исхаков, Кучиева, 2020:3 – 4). КАМАЗ хыялы, повестьтагы 

ярдәмче образлар рәтендә булган Гөлчәчәкнең ял көннәрендә Чаллыдан авылга кайтып, Мәдинә 

һәм башка кызларга: «Әй кызлар! Күрсәгез иде Чаллыда нинди зур төзелеш барганын! (...) Әле 

кичә генә машиналар, бульдозерлар кайнашкан урында, иртән йокыдан торуга, өр-яңа йортның 

түбәсе күккә терәлгәнне күреп, шаклар катып торасың. (...) Завод дигәне дә безнең авыл кадәр 

бар. (...) Бригадабыз әйбәт. Зарплатаны да яхшы түлиләр,» (ДТ, 14) – кебек җөмләләреннән соң 

чынбарлыкка әйләнәчәк. Мәдинәгә кыюлык бирүдә Гөлчәчәк тырышлыгы сизелсә дә, Чаллыга 

китүенең бер елга кичектерелүенә гаиләсенең бу мәсьәләгә тискәре мөнәсәбәте тәэсир итә. Бу 

бүлектә, ике яшендә сары чире белән чирләп, яшьтәшләренә караганда кечерәк күренгәнлеге, 

әнисенең сөяккә ит куна ул, апаларының самовар тартмасына салганнар дип әйтүе – һәммәсе 

Мәдинәнең үз тормыш сурәтенә аныклык кертә. 

«Беренче җиңү» (ДТ, 20) исемле өченче бүлек – төп герой Мәдинә һәм ярдәмче 

геройлардан Рәфидәнең КАМАЗ заводындагы уку курсларын тәмамлап таныклык алулары, 

«авылдан килгән кызларның шәһәрдәге беренче җиңүләре» (ДТ, 23) хакындагы бүлек ул. 

Куркынычсызлык кагыйдәләрен өйрәтүче белгеч белән Мәдинә-Рәфидә арасында сорау-җавап 

формасын кулланып, авторның эштәге кагыйдәләрне укучыга аңлатырга, повестьне боларны 

җиткерүдә бер ярдәмлек буларак тәкъдим итәргә теләве күзәтелә.  

Дүртенче бүлек телгә алынган кешеләрнең вакыт аңлаешы һәм кабул итүенең үзгәрүен 

тасвирлаган «Вакыт кыса» исеме белән аталган. КАМАЗ заводлары төзелешенә бигрәк тә 

«план үтәр өчен социалистик ярышларда узыша-узыша, тизрәк «КАМАЗ»ның беренче чиратын, 

соңрак икенче чиратын сафка бастыру өчен» (ДТ, 29) тырышкан эшчеләрнең катышуы 

тасвирлана. Эш планы хөкүмәтнең максатларын билгеле бер эзлеклелектә чынга ашыруның, 

эшнең вакытында тәмамлануының нигезендә ята. «Туктап, берничә минут станокларын ял 

иттереп алган яшьләр(нең) яңа көч белән эшкә» тотынулары (ДТ, 29), ни генә булмасын, эш 

планын кичкә кадәр, вакытны исраф итмичә, аңлап кулланып башкаруларын күрсәтә. Хезмәт 

кешеләре эштән соң арганлыкларын онытып торсын өчен, буш вакытта чаралар уздырыла. 

Профком рәисе тарафыннан мәдәни чаралар өчен җаваплы итеп куелган «Мәдинә ай саен 

диярлек, завод эшчеләрен йә язучы, йә шагыйрь, яисә Казаннан, Мәскәүдән килгән дәрәҗәле 

шәхесләр белән очраштырды. Әдәби кичәләр дә җыр-бию белән аралашып барды» (ДТ, 34). 

Әлфия Ситдыйкова эш һәм хезмәтне беренче планга чыгарган бу бүлектә вакытны дөрес 

куллана белүнең әһәмияте турында яза. 

«Ярыш аты» (ДТ, 35) исемле бишенче бүлектә авылдан шәһәргә килеп КАМАЗда эшли 

башлаган кызларның конвейердан төшкән беренче КАМАЗ йөк машинасын күреп кичергән 

тойгыларын авторның яратып һәм кызыклы итеп сурәтләве урын ала. Чын тарихи вакыты 1976 

елның 16 феврале булган көн якынча җиде еллык олы хезмәтнең нәтиҗәсен күрү Мәдинә һәм 

дуслары өчен горурланырлык сәбәп була. Бу бүлекнең өлешләрендә эшчеләр һәм эшкә 

алучыларның куркынычсызлык кагыйдәләренә кайвакыт бик салкын каравы нәтиҗәсендә 

кризис килеп чыга алуы хакында сөйләнелә.  

Алтынчы бүлек «Төшкә кергән сагыш» (ДТ, 45) дип атала. Мәдинә холкының 

формалашуында роль уйнаган әнисе һәм әтисе, авылы һәм күршеләре турында мәгълүмат 

бирелгән бу бүлектә балачак елларында өйдәге эшләр хакында да укучыга хәбәр бирелә. 

Алдагы өлешләрдә әдәби берләшмәләргә керәчәк, шигырьләре белән киң җәмәгатьчелеккә 

танылачак Мәдинәгә «китап җене кагылган иде. Мәктәпне тәмамлаганчы ук авыл 

китапханәсендә укылмаган китабы калмады. (...) Китап белән башка дөнья, башка киңлекләр 

ачылды» (ДТ, 46 – 47) дип әйтеп, бары тик Мәдинә генә түгел, ә «өйдә китап укымаган, китап 

геройлары белән дөнья гизмәгән кеше юк» (ДТ, 46) икәнлеге ассызыкланып, Мәдинәнең 

язучылык эшчәнлегендә һәм авыл китапханәсенең, һәм дә өендәге әзерлегенең зур өлеш кертүе 

турында сүз бара. Алтынчы бүлекнең икенче өлешендә, кышларын Мәдинәнең өенә күрше 

апаларының кич утырырга кереп, хатын-кыз һәм ир-ат мөнәсәбәтләре турында сүз куертуын, 

кешеләрнең үзара аралашу нечкәлекләрен һәм сугыштан соңгы авыл тормышы үзенчәлекләрен 

күрергә мөмкин. 

«Сары күбәләк» (ДТ, 50) атамасына ия булган җиденче бүлектә Мәдинәнең өенә кунакка 

кайтуыннан соң туган тойгылары, авыл яшьләрен бер җиргә туплаган клуб, балалык 

елларыннан әниләренең Мәдинә һәм туганнарына биргән үгет-нәсыйхәтләре турында 

сөйләнелә. Икенче өлешендә Гөлчәчәкнең авыл кызларын шәһәргә китәргә рухландыручы 

ролен бу бүлектә Мәдинә үз өстенә ала. «Башлаган эшен җиренә җиткереп үтәве белән ихтирам 

яула»ган, «кайда гына эшләсә дә эшен яратып башкар»ган, «гореф-гадәткә, инсаф-әдәпкә 

өйрәнеп үскән» (ДТ, 54 – 55) кыз буларак танылган Мәдинәнең тырыш булуы һәм кешеләргә 

мөнәсәбәте үрнәк модель буларак тәкъдим ителә.  

Ике биттән торган сигезенче «Фал» (ДТ, 55) исемле бүлектә Мәдинәнең уч төбенә карап 

киләчәген әйткән чегән хатыны белән араларында булган кыска диалоглар алгы планга чыга. 

Чегән хатынының: «Ике тапкыр кияүгә чыгачаксың. Ике балаң булачак. Яхшы һәм яман 

вакытлар кичерәчәксең. Әмма тормышта үз урыныңны табачаксың. Тик тугры тормыш 

юлдашың булмаячак,» (ДТ, 56) – дигән сүзләре укучыны булачак хәлләрдән хәбәрдар итә. 

Шәһәр тормышының үзенә генә хас атмосферасы, эшчеләрнең тыгыз эш режимы, матди 

проблемалар фиктив булган өйләнешүләр барлыкка килүгә җитди сәбәп була. Әлфия 

Ситдыйкова төп герой Мәдинә мисалында өйләнешүне изге бер гамәл итеп күрсәтсә дә, 

повестьның алдагы бүлекләрендә Мәдинә белән гаилә корган ир-ат мисалында бу мәсьәләнең 

еш кына кешегә авыр йөк булып тагыла алуын да аңлатырга тели. 

«Юксыну» (ДТ, 57) исемле тугызынчы бүлектә хикәяләүче Мәдинәнең эчке дөньясын 

шигырь ярдәмендә ача. Сигез кыз дуслары белән тулай торакта бер бүлмәдә калган, буш 

вакытларын күпчелек очракта «Батыр» кинотеатрында яисә Гренада паркында үткәргән 

Мәдинәне иң зур борчыган нәрсә – өенә, гаиләсенә һәм авылына карата булган юксыну. 

«Апаларын, энеләрен, авылдашларын уйла»маган (ДТ, 58) бер төне дә булмаган герой өчен төн 

белән юксынуның бәйләнеше, көндезләрен күп кеше арасында да ялгыз булуы хакында сүз 

бара. 

Унынчы бүлек «И зәңгәр күз, зифа буй» (ДТ, 60) исеме астында Камил Рәхимович 

Мирхәйдәровның тормыш мизгелләрен сурәтли. «Каным кайнап, дәртем ташып торган чакта, 

нигә әле чибәр-чибәр кызлар белән типтермәскә?!» (ДТ, 65) уе белән үзе өйләнгән һәм бер кыз 

үстерә торган Мирхәйдәров Мәдинәне дә «чираттагы корбаны итеп санады» (ДТ, 66). Язу 

эшчәнлеге белән бәйле шигырьләренең газетада басылуы өчен еш кына редакциягә килеп 

йөргән Мәдинә Мирхәйдәровның очлы күзеннән котыла алмый. Камил Рәхимович 

Мирхәйдәровның «армиядә чик сакчысы булып хезмәт ит»үе (ДТ, 62), «офицерлардан күреп, 

кызлар белән үзен ничек тотарга өйрән»гән (ДТ, 63), «үсмер чагыннан каләм тибрәтә башлаган» 

(ДТ, 65), Салехард шәһәре янындагы тундрада эшләгән вакытта «илле градуслы салкыннар 

үзәгенә үтсә дә түз»гән (ДТ, 64) кебек фактлар Мәдинә темасындагы үҗәтлеген аңлата торган 

сәбәпләр кебек аңлатыла.  

«Йөрәк тибеше» (ДТ, 67) исемле унберенче бүлек ярдәмче образлардан Гөлчәчәк белән 

төп герой Мәдинәнең гаилә кору хакындагы диалогларыннан гыйбарәт. Мәдинәнең тугры ир-

атны очрату кирәклеген алга сөрүе, КАМАЗдагы тыгыз эш режимының кешеләрне кыска 

вакытлы мавыгуларга этәрүе, «ялгыз әниләр дә күбәйгәннән күбәя бар»уы (ДТ, 68) хакында бу 

бүлектә сөйләнелә. КАМАЗ кебек зур һәм исеме таралган бер заводта эшләргә мөмкинлек алган 

хатын-кызларны «кинолардагы төсле мәхәббәт героен очрату, нәкъ аларча сөю-сөелү турында 

хыяллан»уларыннан (ДТ, 68) юлларында очраган ир-ат затының авызыннан чыккан өйләнешү 

(!) турындагы сүзләре чарасыз калдыра. Унберенче бүлекнең икенче өлешендә Мәдинә эзләгән 

чын сөюне табу төшенчәсе исә Мансур белән сөйләшүләреннән соң заводтан чыккач очраган 

манзараның үзгәрүе белән билгеләнә. 

«Бәхетлегә бәхет юрамыйлар» (ДТ, 72) һәм «Чын мәхәббәт җырга күчә» (ДТ, 80) 

исемле бер-бер артлы килгән уникенче һәм унөченче бүлекләрдә укучы мәхәббәт, хыянәт һәм 

аерылышу өчпочмагында Мәдинәнең язмышындагы бәхетле һәм сагышлы мизгелләрен хисле 

дулкында кичерә. «Мансур бераз гына очрашып йөрим дә, теләгемә ирешкәннән соң, янәдән 

башка чибәрләрнең башын әйләндереп, ләззәт диңгезендә йөзәрмен дип уйла”п (ДТ, 74), 

Мәдинәгә якыная башлау белән, «Мәдинә Мансур үпкән-кочкан чакларда каршы да килмә»сә 

дә, «тик артык ым, ишарә сизеп алса, ике арага гранит кыя бастырып куя диярсең» (ДТ, 74). Һәр 

телгә алынган ике геройның да уендагы иң зур каршылык җенси мөнәсәбәт белән бәйле булуы 

уникенче бүлектә тәфсилләп аңлатыла. Мансур, Мәдинәгә карата тойган җенси теләген 

канәгатьләндерә алмаганлыктан, «мин җырчы булачакмын» (ДТ, 78) сәбәбе белән Мәдинәдән 

баш тарта. Мәдинә исә өйләнешүсез генә булган аралашуда җенси мөнәсәбәткә керүне рәнҗү-

авыртуларга китерә торган кирегә кайтарып алмастай зур бер хата итеп бәяли. 

Ундүртенче бүлек Мәдинәнең Мансурны оныту өчен китеп барган Казакъстандагы 

вакыйгаларны сурәтли торган «Алматаның таулары» (ДТ, 83) дип атала. Мәдинә ни кадәр 

яраткан кешесеннән ераклашуын уйласа да, Тәңре Тауларының биеклегенә хозурланып, 

Мансурга булган мәхәббәтен эчке диалог ярдәмендә тышка чыгара. Мәдинәнең сөюеннән качу 

халәте повестьның алдагы өлешләрендә мәтрүшкә исе белән туган җирсу хисен тагын да 

көчәйтә. Әнисе һәм әтисенең, балачагы исләренең искә төшүенә сәбәпче булган мәтрүшкәләр 

Мәдинәнең чит илдә калырга дигән карарын какшата. 

«Китү бар, кайту бар» (ДТ, 89) атамалы унбишенче бүлек Мәдинәнең туган иленә кайту 

карарын кабул итүендә төп роль уйнаган хатлар укуы белән башлана. Әнисенең хатлар эченә 

Мәдинәнең бик яраткан ромашкаларын салып җибәрүе һәм Чаллыдагы әдәби иҗат берләшмәсе 

җитәкчесе Эдуард Касыймовның: «Чаллыга кайт! Иҗатың өметле, укырга керерсең, 

булышырбыз!» (ДТ, 90) – дип чакыруы төп геройны чарасыз калдыра. Җизнәсе Хәмит белән 

Казакъстанда татар милләте, аның киләчәге хакында сүз куертканда, Мәдинәнең: «Татарның 

Тукайлары, Җәлилләре, Такташлары, Туфаннары бар,» (ДТ, 91) – дип әйтүе, хатлар белән 

килгән шигырьләре басылган җыентыкны кулга алуы аның шагыйрь буларак үз иленә хезмәт 

итәргә теләвен куәтли. 

Уналтынчы бүлек, Мәдинәнең тормышында яңа бер сәхифә башлануын билгеләп, «Ак 

өметләр» (ДТ, 92) дип исемләнә. Мәдинәнең мәхәббәте, Мансур икәнлегенә ишарә ясап, аның 

«дөньяны аңларга, киләчәк язмышын үз кулына алырга этәргеч көч биргән кеше» (ДТ, 93) дип 

аныклануы, озын гомер юлында үзенә көрәшергә, максатларына ирешүе өчен хезмәт итәргә 

кирәк икәнлеген аңлата. 

«Кайнар кар» (ДТ, 93) исемле унҗиденче бүлек Мәдинәнең бу көрәш һәм максатларга 

ирешү юлында ясаган адымнары белән таныштыра. «Кайда гына эшләмәсен, намус белән, эшен 

яратып башкарган Мәдинәне мастерлар(ның) да, участок җитәкчеләре(нең) дә ярат»уы (ДТ, 94) 

көндезен дә, төнлә дә туктап тормыйча җитештерелгән йөк машиналарының «КАМАЗ-Мастер» 

командасы белән «Дакар» раллиенда катнашып, Татарстаныбызга дөньякүләм танылу алып 

кил»үе (ДТ, 99) уңай тәэсир итеп, төп геройның үз-үзен танып белү процессына өлеш кертә. 

«Батыр» янында очрашу» (ДТ, 99) дигән унсигезенче бүлек Мәдинәнең, ана булу теләге 

белән янып, Хәмзә белән күңел кушуы буенча түгел, ә мантыйк акыл белән генә уйлап 

өйләнешүләренең тискәре, күңелсез хәлләргә китерүе хакында бәян итә. Хәмзәне «алай ук 

начар кеше түгел ул. Эчеп йөрми, эштән туры өйгә кайта» (ДТ, 104) кебек сүзләр белән 

характерлау төп герой өчен оя кору мәсьәләсендә беренче урында мәхәббәт тормавына ишарә 

ясый. 

«Сынау» (ДТ, 110) исемле унтугызынчы бүлектә КАМАЗның Двигательләр заводында 

чыккан зур янгыннан соң меңнәрчә эшчеләр кебек үк эшсез калган Мәдинәнең акчасызлыктан 

килеп туган кыенлыклары турында сүз бара. Кыска бер вакыт аралыгында машина сатудан соң, 

«1990 нчы еллар башында илдә башбаштаклыклар башлангач, СССР таркалып, үзгәртеп кору 

чоры килгәннән соң» (ДТ, 113 – 114) бер-бер артлы ачылган кибетләрнең берсенә сатучы булып 

эшкә керә. КАМАЗның элеккеге көченә эшли башлавына ук үз эшенә кире кайткан Мәдинә ике 

баласы белән ялгыз яшәвен дәвам итә. Бу бүлектә Мәдинәне бик нык бәхетле иткән нәрсә – ул 

балаларының төпле аякка басып килүләре. 

«Елан оясы» (ДТ, 124) дигән егерменче бүлектә Мәдинәнең эчке диалогы урын ала. 

Беренче мәхәббәте Мансурдан соң янәдән ярата алмавын аңласа да, шигырьләрен бастыру өчен 

барган газета редакциясендә эшләгән, бераз соңрак Мәдинәгә яңа ачылган Сәүдә үзәгендә эш 

биргән Камил Рәхимович Мирхәйдәровка мәхәббәтен, үпкәсен, үкенечен һәм шелтәсен бу 

бүлектә телгә ала. 

«Елан оя»сында төп геройның искә төшерүләре укучыны алдагы бүлектә сөйләнеләчәк 

вакыйгалар белән танышуга әзерли. Кибеттәге бер урлашу вакыйгасының Мәдинәгә ягылуы, бу 

вакыйга каршында Камил Рәхимович Мирхәйдәровның ваемсызлыгы Мәдинәне Мансурдан соң 

тормышында әһәмиятле роль уйнаган икенче исемнән дә аера. 

«Җаныкаем – ак күбәләк» (ДТ, 128) дигән егерме беренче бүлектә Мәдинәнең яраткан 

ир-атларыннан күргән хыянәтләре каршында егылып калмавы, язучылык хезмәтенә бик нык 

бирелүе, институтта укуы һәм бер-бер артлы чыккан өч китабына кешеләрнең уңай фикер алуы 

турында бәян ителә. Бу бүлекнең беренче өлешендә төп геройны борчуга салган хәл – язучылык 

мәйданында иң зур теләктәшлек күрсәткән язучы дусты Фәнил Вафинның аннан көнләшүе. 

Егерме беренче бүлекнең икенче өлешендә «бөтерчек кебек бөтерелеп эшләп йөргән, нинди 

генә эшне кушсалар да башкарып чыга алган, беркемгә дә ялагайлана белми торган затка эчтән 

генә теш кайраучылар» (ДТ, 131) арасында Фәнил Вафиннан тыш Сәүдә үзәгендә бергә эшләгән 

дуслары да була. 

Егерме икенче бүлек, «Дөнья бит ул җиде катлы» (ДТ, 138) дип исемләнеп, җиде 

санына ишарәләп төзелә. «Җиде юл чатында буталып калган чаклары(нда) (...) җиде башлы 

аҗдаһаны җиңгән кебек, ул да үз-үзен җиң(гән)» (ДТ, 139) Мәдинә бу бүлектә авыруы белән 

көрәшә. Егерме өченче бүлек авыруны җиңү өчен геройның Аллаһтан ялваруы, Аннан 

балалары өчен хәерле тормыш соравы турында булганлыктан, «Дога» (ДТ, 142) дип атала. Бу 

бүлектә үз тормышыннан бигрәк үзеннән соң балаларының тормышы хакында борчылган 

Мәдинәнең Яралтучыга ялваруы төп урынны алып тора. 

«Алчәчәк-гөлчәчәк» (ДТ, 144) дигән егерме дүртенче бүлек Мәдинәнең үткәндә калган 

хаталы гаилә коруларыннан берсе хакында сөйли. Балаларының әтиләрен юксынуын басарга 

теләп, Илмир исемле бер ир белән өйләнешү карары кабул иткән Мәдинә Илмирның эчкечелек 

гадәтен ташлый алмавына нисбәтле авыр вакытлар кичерә. Ире Илмирны үзгәртү өчен никадәр 

тырышып караса да, үзгәртә алмый. Үз аталары ата вазифасын үтәмәгәч, нилектән башкалар 

үтәсен соң соравына җавапны исә «Өрми дә, тешләми дә» дигән егерме бишенче бүлектә бирә. 

Бу бүлекнең алдагы өзекләрендә Мәдинәне авыр хәлгә куйган бер вакыйга – кызының рус 

милләтеннән булган бер егет белән өйләнешергә карар кылуы. Башка милләт һәм диннән 

булган кеше белән гаилә кору яисә өйләнешмичә яшәү аңлашылмаучанлыклар китереп чыгара. 

Повестька исеме бирелгән «Дөнья тәгәрмәче» дигән соңгы бүлектә (ДТ, 156) Мәдинә 

бәхетсезлегенең төп сәбәпчесе Мансурның аяныч хәле, төп геройдан аерылуына кирәк дип 

тапкан сәнгать кешесе булу хыялының тормышка ашмавы, Мәдинәне үзенә тиң күрмәгән хәлдә 

аның белән бер җирдә эшләгән Дамира исемле бер кыз белән тормыш коруы турында 

сөйләнелә. Мәдинә кырык ел узганнан соң бер паркта Мансур белән очраша. «Тик гомер узган, 

яшьлек утравында янган учак сүнгән. (...) Мәдинә кайчандыр акылын җуеп, бөтен җаны белән 

яраткан кешесенә карата күңелендә бернинди дә хис калмаганлыгына гаҗәплән»үе (ДТ, 158) 

вакыт һәм шартларның кеше хисләрен һәм тормыш кыйммәтләрен үзгәртергә сәләтле 

булуларын күрсәтә. 

 

АВТОБИОГРАФИК КАТЛАМ 

Төп герой Мәдинәнең бер ел авылында почтальон булып эшләве, соңыннан КАМАЗ 

заводында йөк төягеч машина йөртүчесе эше, Казакъстан маҗарасы, шагыйрьлеге, берсе кыз, 

берсе малай булган ике бала анасы булуы кебек мәгълүматлар белән язучы Әлфия 

Ситдыйкованы повестьта үзен күрергә мөмкин. Повестьта, Ситдыйкованың балачагыннан алып, 

үз оныкларына әби булуга кадәрле вакыт аралыгы сурәтләнгән егерме алты бүлек тәкъдим 

ителә. Вакыт сикереше күзәтелсә дә, бүлек атамалары һәм эчтәлек, асылда Ситдыйкованың 

тормышын хронологик тәртиптә укуыбызга юл куя. «(...) Хатын-кыз язучылар хатын-кыз 

образларының балачакларыннан башлап, ничек, нинди шартлар нәтиҗәсендә, нәрсәләргә 

каршы чыгып, ә нәрсәләргәдер каршы чыкмыйча, шәхес булып формалашып җитә торган 

авырлыклар кичергәндә, ир-ат язучылар ир-ат геройларының һәрчак җитлеккән чорындагы 

яшәешен яисә проблемаларын аңлатып яза. Имеш, ир-атлар җитлегеп туа, имеш, хәл итә торган 

шәхси мәсьәләләре, дөрес-ялгыш карар кабул итүләре юк кебек» (Ырзык, Парла, 2004: 180). 

Әлфия Ситдыйкованың повестенда Мәдинәнең шәхес буларак җитлегү процессы турында 

мәгълүмат китерелсә дә, балачагы, иртә яшьлеге мизгелләрен күзаллауга да юнәлеш биргән 

юксыну һәм ялгызлык тукталышлары бар. 

«Дөнья тәгәрмәче» – бер хатын-кыз автобиографиясе. «Хатын-кыз 

автобиографияләрендә хатын-кызның социаль тормышындагы тоткан урыны алгы планга 

чыкканга күрә, көндәлек тормышы мәсьәләләре икенче планга күчә» (Аксой, 2009: 136). Әлфия 

Ситдыйкова да шәхси тормышны «яшь парларның вәгъдәләрен беркетеп үбешкәннәреннән 

көнләшеп, кар бөртекләре һавада бөтерелә” (ДТ, 12), «кызымны әйтәм әле, Әхмәтсафа малае 

белән очрашып йөри бит. (...) Үз балаңа ышанмаудан түгел, малайкаем, әйтеп торсаң да таманга 

туры килә хәзерге яшьләргә» (ДТ, 47), чегән хатынының, Мәдинәнең учына карап, «ике тапкыр 

кияүгә чыгачаксың. (...) Тугры тормыш иптәшең генә булмаячак» (ДТ, 56) җөмләләре белән 

әсәрдә берникадәр ассызыклана. 

Әлфия Ситдыйкованың автобиографик хәтерендә калган фактлар белән язылган 

повестенда авыл буларак Күҗәкә, шәһәр буларак Яр Чаллы һәм өлкә буларак яшәп алган 

Казакъстан әһәмиятле урын итеп күзаллана. Хикәяләүче бу өч җирдә дә тирән тәэсир итә торган 

шигырьләр ярдәмендә лирик геройга («мин») күчә. Күҗәкә авылы  

«Туган ягым! Чишмәң, күзең ачып, 

Сәлам бирә челтер тавыш белән. 

Сусавымны басып, дәрман алып, 

Үрләреңә, тауларыңа менәм... (...) 

Тезләнәм дә җиргә сыйпап алам 

Һәр үләнең, һәрбер сырганагың. 

Әрем исе, татлы сагыш булып, 

Күңелемә кереп урын ала.» (ДТ, 59) 

шигъри юлларында табигате белән; Чаллы шәһәре 

«Синең өчен генә бу елгалар 

Ярларыннан ташып актылар.  

Канат очларына сөю төяп, 

Каңгылдашып казлар кайттылар. 

Бакчаларда синең өчен генә 

Чәчәк атты быел сиреньнәр. 

Сине эзли, сине эзли таңда, 

Сине эзли кайнар иреннәр.» (ДТ, 73) 

юллары белән Мансурга карата булган зур мәхәббәте белән; Казакъстан җире исә 

«Тыңладым мин казахларның  

Сузып-сузып җырлаганын. 

Кичләр җиткәч, яшь егетнең 

Думбра чиртеп уйнаганын.» (ДТ, 92) 

шигыре белән сүз сәнгате мирасын алга куюы белән күрсәтелә. 

Төп герой Мәдинә эшче булуы белән бер үк вакытта шагыйрә дә. Әлфия Ситдыйкованың 

2017 нче елда Татарстан китап нәшрияты тарафыннан «Яктылык сулышы» исемле китабы 

бастырыла. Татар язучысы Факил Сафин бу китапның кереш сүзендә «Офыгы киң, күге биек» 

дигән язма тәкъдим итә. Әлфия Ситдыйкованың әдәби шәхесе турында мәгълүмат бирә торган 

бу язмада аңлатылганнар белән повестьтагы төп геройның шагыйрьлек таланты үлчәүдә 

чагыштырыла: «Әлфия, КАМАЗда эшен башлап, тулай торакка урнашканнан соң, Яр Чаллыда 

танылган «Ләйсән» әдәби берләшмәсенең барлыгы турында ишетә. Яшәгән җирендәге шагыйрь 

һәм язучыларны тыңлау форсаты чыгу белән, йөрәгендәге язарга теләү уты тагын да арта. 1975 

нче елның көзендә ул заманнарда газета һәм журнал битләреннән төшмәгән Мәхмүт Газизов, 

Хәниф Хөснуллин, Әхәт Гайнуллин, Ямаш Игәнәй, Рәйсә Фәхразиева, Фирая Хәлиуллина, 

Шәүкәт Гаделша, Венера Хәбибрахманова, Нәсыйх Таҗыев һәм башка көчле тавышлар сыйган 

«Ләйсән»челәрнең сафына баса. 1979 нчы елда Татарстан китап нәшриятында чыккан 

«Яшьлегем Чаллы» исемле җыентыкта «Без Әлфия Ситдыйкова каләменнән» эпиграфы белән 

Әлфиянең беренче шигырьләре басыла» (Сафин, 2017: 5 – 6). «Дөнья тәгәрмәче»ндә дә 

хикәяләүченең төп герой Мәдинә хакындагы «исемнәре, иҗатлары республика матбугатында 

яңгыраш алган Эдуард Касыймов, Равил Вәлиев, Хәниф Хөснуллин, Мәхмүт Газизов, Ямаш 

Игәнәй, Кадыйр Сибгатуллин һәм башка танылган әдипләр белән бер өстәл артында гәпләшү 

кызның күңелендә чиксез горурлык уята» (ДТ, 60 – 61) сүзләре, шул чор Яр Чаллы язучылары 

белән таныштыруыннан тыш укучыны Әлфия Ситдыйкованың тормышчан чыганаклары белән 

таныштыра. 

Ситдыйкова 2011 нче елда Татарстан китап нәшриятында «Утлы җимеш» исемле 

китабын чыгара. Бу китапта урын алган «Мин җир кызы» исемле шигырендә үзе һәм дә гаилә 

әгъзалары турында сөйли. Повестьтагы төп геройның әтисе «алтын куллы балта остасы» (ДТ, 

46), әнисе «кызының нечкә күңелен ни белән кузгатасын белгән» (ДТ, 89) кешеләр буларак 

сурәтләнә. «Мин җир кызын»нда да әтине «Әтиебез завхоз булып эшли, / Жәлләми колхоз өчен 

көчен. / Көндез эштә, төнлә итек баса, / Арып кайтуына карамастан; / Куллары алтын аның: 

балта тотса, / Уйнатыр ике учында ут. / Пычкы белән кисәргә өйрәтә, / Зур улына үз һөнәрен», 

әнисен исә «Балаларның бәхетле әнисе, /Бәхетләре белән сиңа бурычлы. / Көчле рухың, 

төкәнмәс сабырың / Корычны көнләштерер» (Ситдыйкова, 2011: 60 – 66) кебек сурәтләү 

бирелә. Шигърияттән кала беренче тапкыр проза төрендә иҗат иткән Әлфия Ситдыйкованың 

әни һәм әтисенә повестенда аерым урын бирүе, автор-хикәяләүченең үз-үзен сурәтләвендә роль 

уйнаган образларны укучының зиһенендә дә үлемсезләштерергә теләгән кебек кабул ителә. 

 

              МӘХӘББӘТ / ЯРАТУ 

«Дөнья тәгәрмәче» никадәр ялгызлык мотивына корылган бер әсәр булса да, Мәдинәнең 

Мансурга карата булган мәхәббәте, гаиләсенә һәм табигатькә булган яратуы да әсәрдә зур урын 

ала. Әлфия Ситдыйкова мәхәббәт һәм ярату темаларын яшәү шатлыгы, хыял, җенси тартылу, 

ялган, ялгызлык кебек сызландыра торган темалар белән үреп бара. Мәдинәнең Мансур белән 

танышуының беренче көнендә үк заводтан чыгуга «табигатьнең үзгәрүенә шаккат»уы (ДТ, 72), 

яз белән бергә килгән яшәү шатлыгы, сөенече белән тәңгәлләшә. Мансурның «һәр карашын, 

һәрбер сүзен күңеленә уеп куеп, киләчәк тормышын бары тик аның белән генә күзалларлык 

хәлгә килеп җит»кән (ДТ, 72) Мәдинә хыялларын да Мансур белән бәйләп кора. Мәдинәнең 

мәхәббәт темасында очраган беренче проблемасы булып җенси мөнәсәбәт тора. Мәхәббәт, бер 

юлдан тайпылу, тайпылганда да, гореф-гадәтләрең, хәтта көндәлек гадәтләрең булдырган 

чикләр тышына чыгу  (Тимучин, 2010: 34) кебек характерланса да, Мәдинәнең Мансурдан 

«артык ым, ишарә сизеп алса, ике арага гранит кыя бастырып ку»юы (ДТ, 74), гашыйк булган 

кешесенең үзенә гайбәт ягуы араларны өзү теләген уята. Мансурның Мәдинә белән бер үк 

җирдә эшләгән Дамирә исемле бер кыз белән «дуслашып та йөрмәгән көйгә, тиз арада никах 

укытып, бергә яши башла»улары (ДТ, 156) төп герой күзаллавында Мансурны ялганчы кешеләр 

рәтенә төшерә. «Саф хисләрен аяк астына салып таптаган, язмыш кочагында ялгызын 

калдырып киткән» (ДТ, 158) Мансурның төп геройдагы качу теләге уятуын, янәдән кемне дә 

булса сөя алу сәләтен сындыруын күрсәтә. 

КАМАЗ хыялы белән авылыннан беренче тапкыр унсигез яшендә шәһәргә килгән 

Мәдинә биредә һәм дә бик нык ярата ала торган, һәм дә әтисенә кебек үк ышана ала торган бер 

кешене эзли. Мәдинәнең мәхәббәт темасындагы сабырсызлыгы яшьлегенең кайнап торган 

көченнән килә. Шулай да мәхәббәтенә авырлык китергән ышаныч темасындагы шикләрендә 

ике башлангыч бар. Боларның беренчесе – үзе үскән мохит, икенчесе – КАМАЗдагы кыска 

вакытлы мөнәсәбәтләр. Мохит башлангычының асылы Мәдинәләрнең өенә кышын кич 

утырырга кергән күршеләрнең: «Кызымны әйтәм әле, Әхмәтсафа малае белән очрашып йөри 

бит. Гел колагына тукып торам: «Намусыңны сакла берүк! Намус – күлмәк түгел, пычранса, 

юып киеп булмый!» – дип. Үз балаңа ышанмаудан түгел, малайкаем, әйтеп торсаң да таманга 

туры килә хәзерге яшьләргә. 

 ̶  Ие шул, хәзер бит яшьләр икенче. Әдәп базарда сатылмый дигәндәй, күлмәк итәкләре 

дә кыскарды. Егетләрнең дә күзләре уйнап тора. Аллакаем сакласын!» (ДТ, 47) – дип 

сөйләшүенә колак салган мизгелләр кебек аңлашыла. 

Кыска вакытлы мөнәсәбәтләр исә КАМАЗның сафка басуы һәм ныгуына сәбәпче булган 

эшче көчнең эш белән параллель рәвештә, ягъни эштән аерылмый гына шәхси мөнәсәбәтләр 

коруы белән аңлатыла. Эш эшләргә чын күңелдән алынган затлар арасында мәхәббәт, бер 

якынлык, бер хезмәт, бер көрәш кебек төшенчәләр уяткан көчле тойгы белән яшәү бик авыр 

хәл. «Мәхәббәт бары тик ике берәү арасындагы каршы хисләр һәм ябык мөнәсәбәтләр генә 

түгел. Ул – бер корылма төзү кебек нәрсә» (Бадиоу-Труонг, 2011: 32). Сурәтләнгән геройлардан 

Мәдинә һәм Мансур мөнәсәбәтләрендә коручы-тергезүче роле Мәдинә өстендә. Очрашуларга 

иң беренче ул килә. Мансур белән тагын да күбрәк вакыт уздыру хакына заводта эшен алданрак 

бетерү өчен, кеше булдыра алмаган гайрәт белән эшләүче дә ул була. Мансурның исә бердәнбер 

нияте – «сафлык бөркелеп торган кызның тәмен татып ләззәтләнергә иде» (ДТ, 73). 

Мансурдагы җенси теләктән арына алмаган мәхәббәтенә Мәдинәдә каршылык уяну заводтагы 

кыска вакытлы мөнәсәбәтләр корбаны булган ялгыз әниләрнең барлыгы мөһим бер роль уйный. 

Мәдинәнең өйләнешүгә кадәр җенси тормыш белән яшәргә теләмәве карарында нык торуы 

нигезендә дә үзенең дә бер ялгыз әни ролендә калырга теләмәве ята. 

Повестьта мәхәббәттән көткән җылы-назны ала алмаган Мәдинәнең тормышка 

ябышуына сәбәпче көчләр буларак әни, әти, бала, туган җир һәм табигатьне ярату алгы планга 

чыга. Мәдинә әнисенә бик бәйле. Баш ияр дәрәҗәсендә ярата торган әнисенең авызыннан 

чыккан: «Борыныңны өскә чөймә!», «Кулыңнан килмәгән эшкә тотынма!», «Аннан-моннан 

эшләсәң, яңадан эшләрсең», «Бүген эшләнәсе эшне иртәгәгә калдырма, эшләсәң, җиренә 

җиткереп эшлә!» (ДТ, 54) – шикелле үгет-нәсыйхәтләрен тормышында тотарга тырыша. Әтисе 

исә – Мәдинәләрнең өендәге тәртип, самимилек һәм дөреслекнең сакчысы. Туганнар арасында 

булган тартышулар вакытында берсенең: «Әтигә сөйләячәкмен!» (ДТ, 46) –  җөмләсен 

куллануы белән, өйдәге тәртип һәм хозур шул мәлдә кире кайта. Тик шулай да повестьта ата 

кешенең барлыгы бары тик курку һәм тәртип мәсьәләләре белән генә чикләнми. Мәдинә белән 

гаилә кору нәтиҗәсендә туган ике баласына Хәмзәнең әти булырга теләмәве Мәдинәне 

тынычлык таба торган бердәнбер сыгыну почмагына – әтисе өенә юнәлтә. Кызы белән шәһәрдә 

урнашу нияте булып, эшкә чыгу дәверендә улын дүрт яшенә кадәр ата өендә калдыруы, авыр 

тормыш  халәте кичергәндә гаилә терәген тою, шулай ук «балаларның әтиле буласы килеп, 

башкаларга кызыгып каравы»ның (ДТ, 108) чынлыкта тормышка ашмавы үз әтисенә ныграк 

тартылуга сәбәп була. 

Мәдинәнең балалар яратуы яше барган саен кайгыру дәрәҗәсенә үсеп,  мәхәббәткә сусау 

тойгысын бастыра төшә. Бер карасаң, Мәдинә хикәяләүченең «вакытында гаиләле булып, 

бәбиләр үстерәсе дә килә» (ДТ, 99) дигән җөмләсенә җавапсыз кала алмый. Хәмзә белән корган 

гаиләдә «тойгыларыбыз җаваплы түгел» (ДТ, 100) дигән вакытта кавышуларында сөюен кем 

белән бүлешәчәге аңлашыла кебек. Мәдинәнең балалар мәсьәләсендә тетрәнүе, аларны үз 

җаныннан да артык яратуында әнилек мотивының, шулай ук Хәмзәнең әти вазифасын җиренә 

җиткереп башкармавының да зур йогынтысы булуы сурәтләнә. Хәмзәнең әле беренче балалары 

туганчы ук: «Сөтне дә ник икешәр шешә аласың? Аш ашап булмыймыни?» (ДТ, 102) – кебек 

сораулары, бала тугач та: «Гомерем буе машина алу турында хыялландым. Алырсың сезнең 

белән, әрәмтамаклар!» (ДТ, 103) – дип тузынуы, икенче балалары булачагы хакында ишеткәч: 

«Синең эшләмичә генә, алимент акчасы алып ятасың килә. Ялкау!» (ДТ, 105) –  диюе Мәдинәне 

Хәмзәдән көннән-көн ераклаштыра һәм балаларына тартылуны ныгыта бара торган сүзләр була. 

Мәдинә бала сөю бәхетенә ирешү белән беррәттән, Хәмзәнең бу тойгылардан мәхрүм калуы, 

Мәдинә белән аерылып, өйдәге кайбер әйберләрне алып, балалары белән булган 

сөйләшүләрдән, армиядә хезмәт итүгә киткән улын озатмавы һәм кайтканда каршы 

алмавыннан, кызының авырлык белән башланган гаилә тормышыннан бихәбәр булуыннан, 

аеруча балаларын күңел төшенкелегендә ялгыз калдыруыннан гыйбарәт.  

Мәдинә табигатьне сөюенә авылында һәм Казакъстанда булган вакытта шәхси 

күзәтүләре нәтиҗәсендә ирешә. «Бай тарихлы, гүзәл табигатьле татар авылында туып, яшел 

яланнарда уйнап-тәгәрәп үскән кыз» (ДТ, 45) өчен табигать үзенең күренешләре белән 

повестьта каршылыклы эмоцияләр тудыра. Әлфия Ситдыйкова табигать күренешләреннән 

җилне «Сагышлардан җанны чистартам мин, / Кырга чыгып, җилдә җилгәреп» (ДТ, 141) 

тезмәләрендә сагыш һәм тынычсызлыкны юк итә торган бер көч буларак куллана. Үләннәр 

арасыннан иң еш телгә алынган мәтрүшкә исә искә төшерү объекты. Мәдинә Тәңре 

тауларыннан җыйган мәтрүшкәләрне кунак булган туганнарының өенә алып кайткач, «икетуган 

апасының инде сиксән яшен тутырып килүче әтисе, таныш исне тоеп, җәһәт атлап үзенең 

бүлмәсеннән килеп чыкты» (ДТ, 88). Әллә кайчан Казакъстанга күчеп килгән өлкән яшьтәге ир 

өчен  иснең «Бүләк» әрәмәлеген хәтерләтүе Мәдинәдә туган җирен сагынып сагышлану хисен 

арттыра төшә. Повестьта таулар бөеклек һәм мәңгелек хакында сөйли. Мәхәббәт мәйданында 

корган хыяллар җимерелү вакыйгасы сәбәпле качып китү тукталышы булган Казакъстанга 

киткән төп герой Тәңре таулары белән очрашуында таң кала. «...Болытлардан өскә менеп, аста 

җәйрәп яткан үзәннәрне, уч төбендәгедәй ап-ачык булып җәелеп яткан шәһәр манзарасын 

күзлә»гән (ДТ, 85) Мәдинә телсез кала. Шулай да, Тәңре тауларына югары күтәрелгән саен, 

«туган авылы да, югалту сагышын күңеленә салган Чаллы каласы да, күз күрмәслек җирләрдә 

калган» (ДТ, 86) булуы Мәдинәнең күңелендә курку хисен уята. Тәңре тауларының төп геройга 

йогынтысы нәтиҗәсендә килгән  аңлау Мәдинәнең иленә кайту мәсьәләсен тизләтүгә алып 

килә. 

 

                           ЯЛГЫЗЛЫК 

Авторның: «Өйгә әрсезләнеп ялгызлык килеп керде» (ДТ, 9) – сүзләре белән башланган 

повестенда төп герой Мәдинәне хикәяләү барышында сынаган ялгызлыкның Мәдинәнең 

мәхәббәт тарихында татыган югалту ачысыннан килеп чыгуы, Мәдинәне сурәтләгән 

җөмләләрдән берсе булган «син бер башканың, мин ялгызлыкның» гыйбарәсе тагын да зур көч 

белән ассызыклана. Мәдинәне ярату темасында ялгызлыктан коткарган ике кеше шул ук 

вакытта аны ялгызлыкка дучар итүчеләр буларак та сурәтләнеш таба. Беренче мәхәббәте 

Мансур белән аерылуның төп сәбәбе булып җенси якынлыктан баш тарту торса да, ирнең 

сәнгать әһеле булу хыялын алга сөрүе дә роль уйный. Идеаль тормышын күзаллап, ул 

Мәдинәдән читләшә. Камил Рәхимович Мирхәйдәров исә озак еллардан соң Мәдинәнең ике 

баласы белән тормышта үз урынын табарга тырышып яшәп яткан мәлендә ярдәм кулын сузучы 

буларак күңел капкасын икенче тапкыр шакучы була. Тик ул да үз тәкәбберлеге аркасында 

хатынның күңелен суыта. Мәхәббәтне читкә куеп, кияүгә чыгу юлы белән ялгызлыктан 

котылырга теләгән төп геройны бу юлы Хәмзә үз эгоизмы һәм саранлыгы белән тагын 

ялгызлыкка этәрә. Өйләнешү тәкъдимен ясаган икенче кеше Тәлгать белән исә яман шеш 

авыруыннан вафат булган дусты Гөлчәчәкнең ире булу сәбәпле якын мөнәсәбәт кора алмый.  

Мәдинәнең иң башта хыялы – бары тик КАМАЗга эшкә урнашу. Тик эчендә янган учак, 

балачагыннан, укымышлы бер гаиләдә үсеп,  иҗатка әзер булуы һәм Чаллыдагы әдәби даирәгә 

үтеп керү белән, эшче тормышы белән иҗатның янәшә атлавы  шагыйрьлегенең яңа дәвере 

башлануга этәргеч була. Төп геройның язучылык юлын сурәтләүдә турыдан-туры ялгызлыкка 

урын юк кебек күренсә дә, телгә алынган Тәлгать белән араларында булган: «Син миңа 

рәнҗемә, Тәлгать. Мин иҗат кешесе. Сиңа кирәк игътибарны, үземә дә җитмәгән җылыны сиңа 

бирә алмам мин,» (ДТ, 146) – кебек диалогларда ялгызлыкның Мәдинә өчен вакыты-вакыты 

белән үз-үзе белән генә калу рәвеше һәм иҗатында үзе сайлаган юл буларак тәкъдим ителә. 

Евгенио Боргна да: «Бу ялгызлык, безнең игътибарны үзенә алган нәрсәләрдән һәм көндәлек 

эшләр дөньясыннан куптарып алган һәм эшчәнлегебезнең максатлары, үзенчәлегебез турында 

уйлану өчен туган бер ялгызлык,» – ди (Боргна, 2014: 57). Үз-үзе белән ялгыз калган 

мизгелләрендә Мәдинәнең иҗат көче, үзен аңлау мөмкинлеге арта.  

Әлфия Ситдыйкованың повестенда ялгызлык темасы бары тик төп герой Мәдинә белән 

бәйле рәвештә генә түгел, ә Татарстанның Яр Чаллы шәһәрендә 1960 нчы еллар азагында 

төзелгән КАМАЗ заводына авыллардан шәһәргә эшче көч агымы башлану белән килеп 

урнашкан башка геройларның да әйләнә-тирә социаль үзгәрешне булдыручылар итеп 

сурәтләнүендә дә чагыла. Завод төзелеше һәм хезмәт тормышы актив юнәлеш ала. «Әле кичә 

генә машиналар, бульдозерлар кайнашкан урында, иртән йокыдан торуга, өр-яңа йорт»лар (ДТ, 

14) төзелүе белән шәһәрнең үсеш алуы да күзаллана. Элек авылларында гаиләләре янында 

бергә-бергә терәк булып яшәгән геройлар шәһәрләшү күренеше китереп чыгарган ялгыз калу 

хәлендә яшәүгә дучар булалар. Ялгызлыкны берникадәр эштәге хезмәттәшләре һәм сөйгән 

ярлары белән тутырырга тырышсалар да, Татарстанның үсешенә кертәчәк хезмәтләре 

тормышларының үзәгенә КАМАЗны кертеп утырта, икътисадый авырлыклар, уңышлы кешеләр 

югарылыгына ирешә алмаудан туган көнчелек геройларны гомер уртасында һәм соңында бер 

шәкелдә ялгызлык белән очраштыра. Ялгызлык аеруча ир-ат геройлар өчен төрле хатыннар 

белән җенси мөнәсәбәт татып карауга, башка берәү өчен җаваплылык алырга теләмәү 

мәсьәләсенә килеп төртелгән, шәхси хыял-теләкләрен тормышка ашыру белән яшьлек 

елларында сайланган бер юл буларак сурәтләнә. Хәмзә һәм Мансурның өлкәнәйгән көннәрен 

ялгыз башларына кичерүләре үзләре сайлаган язмыш, бер авыр хәл итеп бәяләнеп, ялгызлык 

бер җимергеч көч буларак тасвирлана. Яшьлегендә хатыны һәм балаларының кыйммәтен 

аңламаган, «мин-мин диеп, күкрәк киереп, дөньяның артына тибеп, үзе өчен генә яшәгән Хәмзә 

«ялгыз картлыктан курка, ахрысы» (ДТ, 154 – 155). Мансур ялгызлыгының җимерүче көч 

икәнлеге исә «чәчләре чаларган тол ирнең күзләреннән мөлдерәп караган ялгызлыкның да, 

калтыранган иреннәрдән өзелеп төшкән: «Булдыра алсаң, кичер мине, Мәдинә!» – дип 

пышылдап әйткән сүзләрнең дә, үлгән сөю хисләрен уятырлык кодрәте» (ДТ, 158) булмавы 

Мәдинә белән кырык елдан соң паркта очрашулары вакытында укучыга анык сизелә. 

 

                              КӨНЧЕЛЕК  

«Дөнья тәгәрмәче»ндәге көнчелек – геройларның хезмәт юлында якын мөнәсәбәтләрне 

юкка чыгара торган бер көч буларак каршыбызга чыккан вакытта, мәхәббәт мәйданында туры 

яисә сикәлтәле юллар аша кереп кысылган өченче шәхестән тудырылган борчуның бер 

күрсәткече. Мәдинәнең бер дусты белән сөйләшеп торган мәлдә дусты Мәдинәгә, әдәбият 

дөньясында танылган бер каләм тибрәтүче булу өчен, китапларының кереш сүзен үз дәрәҗәсен 

исбатлаган бер язучыдан яздырырга кирәклеге хакында әйтә. Дустының бу сүзләренә колак 

салган Мәдинә, китабының кереш сүзен яза ала торган бер язучыны табу өчен, газета 

редакциясенә китә. Биредә кайчандыр КАМАЗда  бергә эшләгән Фәнил Вафиннның газетаның 

баш мөхәррире булуын белә. Аның ярдәме белән икенче китабын бастыра. Институтта да укый 

башлый.  

Тик, Мәдинәнең өченче китабы басылып, киң җәмәгатьчелектә танылу алуы Камил 

Мирхәйдәров) Мәдинәгә булган мөнәсәбәтендә тирән үзгәрешләргә китерә. «Берәү теләгән 

нәтиҗәләренә ирешкән мәлдә, икенче берәү минлеген югалту куркуыннан килеп туган бер 

тойгы буларак көнчелек кичерә» (Элчи, Шенер, Эрдилек Карабай, Эрман, 2021: 1). Камил 

Мирхәйдәровның шәхси бер китабы булмаган вакытта Мәдинәнең бер-бер артлы чыгарган 

китапларына укучының биргән җылы бәяләмәсе Мирхәйдәров белән Мәдинәнең аралары 

бозылуының сәбәбе була.  

Төп герой Мәдинәнең мәхәббәт мәсьәләсендәге көнләшүе күрсәткечләре итеп, 

Мансурның аның белән аерылышу карарына килүгә сәбәп булган Саниянең КАМАЗдагы хәл-

хәрәкәтләре белән ачыла. Саниянең Мансурга таба ясаган һәр адымы, аның белән бәйләнгән һәр 

мизгел Мәдинәнең Саниягә каршы күпергән көнләшү хисен тагын да арттыра. Гыйшык 

мөнәсәбәтләренә йөкләнелгән бик мөһим бер нәрсә – кешеләрнең югалту куркынычына каршы 

тагын да көчлерәк хисләргә бирелүчән булуы (Пинес, 2003: 38). Мәдинә дә үз табигатенә хас 

булмаган гамәлләр кыла башлый. Бер көнне заводта йөк төягеч машинасы белән Санияне 

почмакка кыса. Мәдинәнең: «Тагын бер тапкыр Мансур янына якын барсаң, үзеңә үпкәлә!» 

(ДТ, 81) – диюе якын күргән кешеләрне тулаем үзеңнеке итеп кабул итеп, икенче берәүне ул 

кешене югалтуда сәбәпче итеп күрүнең нинди аяныч хәлгә төшерә алуы хакыйнда сөйли. 

 

АВЫРУ 

Әлфия Ситдыйкова бәләкәй чакта башыннан үткән сары чире һәм алдагы елларда 

интенсив эш режимының, мәхәббәт ачысы һәм күңел төшенкелеге китереп чыгарган арганлык 

синдромын (синдром выгорания) «Дөнья тәгәрмәче»ндә аңлатырга тырыша. Мәдинәнең ике 

яшьлек чагында авырган сары чире сәбәпле «кечкенә буйлы, өрфиядәй гәүдәле» (ДТ, 15) итеп 

күренүе, балачагында гаилә әгъзалары тарафыннан кимсетелүенең нидән килеп чыкканы 

ачыклана. КАМАЗдагы хезмәт тормышы башлануга кадәр апаларының: «Әнкәй белән әткәй 

сине Пучы бүлнисеннән самовар тартмасына салып алып кайттылар. И бигрәк бәләкәй идең 

инде. Аяк-кулларың тал чыбыгы кебек нечкә,» (ДТ, 15) – һәм әниләренең: «Сөяккә ит куна ул,» 

(ДТ, 16) – сүзләреннән хәрәкәтсез бер йөк булып күренүе белән шәһәргә китү арасында бер ел 

уза. Бер еллык вакыт дәверендә авылда бушаган сыер саву эше тәкъдиме алса да, «көчең 

җитмәс» (ДТ, 16) кебек сүзләр ишетә. Мәдинә, хасталыгыннан килеп чыккан физик гәүдә 

төзелеше белән түбәнчелектә калмас өчен, тирә-юньдәгеләрдән тагын да күбрәк эшләргә 

тиешлеген аңлый. Тик бу аңлавы бары тик Мәдинә белән генә чикләнми. Бер ел эчендә зур 

тырышлык күрсәткән һәм шәһәргә китү теләгеннән кире кайтмаган кызны «гел читлектә ябып 

тотып булмас» (ДТ, 17) икәнлеген әнисе һәм әтисе дә аңлый.  

«Дөнья тәгәрмәче»ндә авыру-хасталык кайвакыт бер юану чарасы кебек аңлатыла. 

Кайбер геройлар «берәр нәрсә эшләмәс яисә дә эшләнергә тиешле булган бер нәрсәне эшләмәс 

өчен чирләү сәбәбе куллана» (Асылтөрк, 2009: 283). КАМАЗ эшчеләренең хезмәт шартлары 

яхшыга үзгәрү белән, «конвейерда эшләүче бригада кызлары да больничныйга китеп 

йөдәтмиләр» (ДТ, 97). Яр Чаллы шәһәрендә эшләгән Мәдинә дүрт яшенә кадәр улын 

авылындагы әтисе йортында калдырырга мәҗбүр була. Мәдинәнең эш вакытыннан соң да 

калып эшләве авылына кайтып килү өчен башкарыла. Баласының чирләве хакында хәбәр алу 

белән, ул авылга кайтып китә. Караңгыда кайтып җитеп, баланы кочагына алыр-алмас, 

температурасы төшүен сизә. Мәдинә улының әнисен сагынудан чиргә сабышуын аңлый.  

Авылда йорт эшләре белән, шәһәрдә исә төп КАМАЗ эшчесе буларак, шулай ук машина 

сатучы, сәркатип һәм иҗат кешесе мәсләген сайлаган Мәдинә Камил Рәхимович 

Мирхәйдәровтан, бик арганлыгы турында сөйләп, ялга рөхсәт алырга тели. Мирхәйдәровтан 

алда рөхсәт турында Мәдинә баш хисапчы белән сөйләшеп каршылыкка керә. Камил 

Рәхимович Мирхәйдәровның да, баш хисапчыны хуплап, Мәдинәнең гаризасына каршы: «Юк, 

дидем, бит, юк!» (ДТ, 132) – дип җавап бирүеннән соң, хатынның рухы сына. Аяк-кулсыз 

калган Мәдинә туры хастаханәгә юл тота. Бигрәк тә бик яраткан, гашыйк булган кеше 

тарафыннан хыянәткә дучар булуы, һәм мәхәббәтне, һәм дә авыруын бер үк вакытта кичергән 

төп герой «күңеленең бөтен почмакларына кадәр биләп алган каршылыклы хисләр»гә (ДТ, 133) 

юл ача. Мәдинә яратуы һәм авыруы китергән хәсрәтләреннән арыну өчен каләменә тотына:  

«Көзләрдә дә язлар килә диләр... 

Сөю канатына ияреп. 

Сагышлардан җанны чистартам мин, 

Кырга чыгып, җилдә җилгәреп»(ДТ, 141). 

Дамирә исә тормышта югалып калмау темасында Мәдинә кебек үк көчле түгел. 

КАМАЗдагы эшчеләрнең берсе булган, «тик яшьлектә кавышкан, ике кыз һәм бер ул бүләк 

иткән, тормышның ачысын да, төчесен дә авыз иттергән иренең карт әнисен кадерләп соңгы 

юлга озаткан Дамирәнең генә күргәннәре, кичергәннәре авыр чир булып йөрәгенә төйнәлергә 

өлгерә» (ДТ, 157). Хикәяләүче «бәлки, завод янган чакта сулаган һаваның да зыяны булгандыр” 

(ДТ, 157) җөмләсе белән укучының хастага карата ясаган нәтиҗәләрен аерып куярга теләсә дә, 

Дамирә энесенең җеназада: «Бәхил бул, апа! Син монда бер рәхәт тә күрмәдең,» (ДТ, 157) – 

сүзләрендә Дамирәнең гомерен өзгән дәвасыз чиренең сәбәпчесе итеп бик яраткан  ире Мансур 

икәнлеген аңлата.  

 

                               ЭШ ҺӘМ ХЕЗМӘТ КУЮ 

«Дөнья тәгәрмәче»нең башыннан азагына кадәр эш һәм хезмәт кую темалары белән 

бәйле бер повесть булуын әйтергә мөмкин. Әлфия Ситдыйкова каһарманнарының һәрберсен 

диярлек йә мәсләкләре, йә омтылышлары белән сурәтләүгә урын бирә. Сәит Нурович – 

КАМАЗда  инструктор, Виктор Денисович Поташов – завод җитәкчесе, Рәис Кыямович Беляев 

– Яр Чаллы шәһәр Башкарма комитеты беренче сәркатибе, Яковлев –  бүлек җитәкчесе, 

Валерий Перетолчин – шофер, Рафис Сабирҗанов – делегат һәм бригадир, Дмитрий 

Загребальный – бригадир, Фикрәт Табеев – беренче сәркатип, Рамилә – почтальон, Рәфидә һәм 

Гөлбикә – йөк төягеч машина йөртүчеләре, Хәниф Хөснуллин – мөхәррир, Александр 

Бастрыкин – капитан, Эдуард Касыймов – Яр Чаллы әдәби берләшмәсе җитәкчесе, Фәнил 

Вафин –  завсклад һәм баш мөхәррир, Хәмзә – бригадир, Ралина – кибет мөдире, Кәрим – амбар 

җитәкчесе, Дибәҗә – сатучы, Дамирә һәм Сания исә – эшчеләр. Ситдыйкова бөтен 

геройларының кылган гамәлләрен эш һәм холыклары белән бәйли. Камил Рәхимович 

Мирхәйдәровның дисциплиналы булуы, һәр эшне вакытында тәмамлавы армиядәге хезмәте, 

Татарстанда дәрәҗәле исеме таралган бер эш кешесе булуы тундрада ике ел буе минус илле 

градус салкыннарда таш ташып чыныгуы белән; Мансурның үз-үзен яратуы һәм үз-үзенә 

ышанычы сәнгать әһеле булуы белән; Мәдинәнең исә хисчән кеше һәм эштән тартынып 

тормавы язучылык сәләте белән бәйләп аңлатыла.  

Мәдинә, шулай ук Рәфидә белән Гөлчәчәк 1969 нчы елда Татарстанның Яр Чаллы 

шәһәрендә төзелгән КАМАЗ заводында эшләү нияте белән авылларыннан чыгып китәләр. 

Хикәяләүче: «Бөтен ил башлаган күмәк төзелешкә алар да үз өлешләрен кертәчәк!» (ДТ, 19) – 

җөмләсе белән эшчәнлекнең иҗтимагый әһәмиятенә дикъкать бирә. Хатынның өй һәм авыл 

арасына сыйган тар эш тормышы ил күләмендә башланган күтәрелеш-үсеш халәте белән 

икътисадый үсешкә бәйләнгән киң бер мәйданга күчешендә тасвирлана. Повестьның «Беренче 

җиңү» (ДТ, 20) исемле өченче бүлегендә эш куркынычсызлыгы һәм кагыйдәләре мәсьәләсендә: 

« – Мәдинә, йә әйт әле! Менә бу аклы-каралы сызыклы, кеше сурәте төшкән билге ни 

дигәнне аңлата?! 

– Игътибар, җәяүлеләр, дигәнне аңлатучы билге. 

– Әйе, бу билге сезгә еш очрар. Бик игътибарлы булырга кирәк. Сез, хәрәкәт итүдән 

туктап, җәяүлеләрне үткәреп җибәрергә тиеш.  

– Янәшәдәге билгенең нәрсә аңлатуын кем әйтеп бирә?! Бу билгене беләсеңме, Рәфидә? 

– Тизлек чикләнгәнлекне аңлатучы билге,» (ДТ, 20 – 21) – кебек диалоглар зур роль 

уйный.  

Өйрәтүчеләр белән Мәдинә, Рәфидә һәм башка хатын-кыз эшчеләр арасында сорау-

җавап формасын кулланып төзелгән диалогларга аңлатма бирү йөкләмәсе салына. Эш һәм 

хезмәтнең бер программага салынуы, ягъни дисциплинага утыртылуы сурәтләнү белән, 

геройлар мисалында эш әхлагы мәсьәләсе күтәрелә. «Станокта эшләүчеләрнең дә, 

конвейердагыларның да хезмәт нәтиҗәсе шушы кызларның уңганлыгына, җитезлегенә бәйле» 

(ДТ, 31) булуы геройларда хезмәткә универсаль таләпләргә буйсынуны тәрбияли һәм эшкә 

җитди караш тууын тизләтә.  

Әсәрдә эшкә урнашу темасында шәһәргә беренче килеп урнашучыларның үзләреннән 

соң килергә җыенучыларга юл күрсәтүче ролен башкарулары хакында да сөйләнелә. Авылдагы 

дусларын КАМАЗга эшкә кыстаган Гөлчәчәкнең башта авыл клубында, соңыннан исә Чаллыда 

эш тәкъдим итеп әйдәп баруы якташлыкның зур көч булуына дәлил буларак китерелә. 

«Якташлык язмышы кешеләрнең бер җирдә яшәү тойгысы белән бәйле булып, элек-электән 

бер-берләре белән турыдан таныш булмасалар да, ышаныч белән карый алулары өчен, 

эшчәнлек алып баруларына йогынтысы, «кешеләр берникадәр бергә эшләгән кешеләр белән 

бераз соңрак тагын эшләргә әзер, чөнки бу кешеләр белән элегрәк инде эшләгәннәр иде» 

шәкелендә түгел, «кешеләр үз туган як вәкилләре белән бергә эшләүне сайлыйлар, чөнки 

якташларына ышанычлары бар» мәгънәсендә (Бәйхан, 2011: 18). Гөлчәчәкнең КАМАЗда үз 

авылыннан килүчеләргә ярдәм итүе ышаныч тойгысының мөһимлеге хакында сөйли. «Читтә 

яшәгәндә авылдашыңны туганыңнан да якын күрә башлыйсың икән» (ДТ, 70) гыйбарәсе 

якташың белән барлыкка килгән көчле бәйләнешне башка мәдәният, башка географик 

җирләрдән килгән кайберәүләр белән корып булмаганлыкны аңлата. Гөлчәчәкнең ярдәме белән 

Мәдинә һәм Рәфидәнең эшкә дә, шәһәргә дә күнегү дәвере җиңелрәк уза.  

Эш һәм хезмәт мәсьәләсенә кагылышлы мөһим темаларның берсе – малосемейка. 

СССРда 1960 нчы елларга кадәр студентлар һәм эшчеләрнең торак ихтыяҗларын 

канәгатьләндерә торган общежитие (тулай торак) атамасы бирелгән бүлмәләр бирелә. Кимендә 

ике-өч кеше бергә яшәгән бу бүлмәләрдә вакыт үтү белән «...тормышыңның шәхси аспектларын 

яшереп калу мөмкинлеге булмау, аш бүлмәсе белән юыну бүлмәләрен күршеләр белән уртак 

куллану кебек нәрсәләр сәбәпле бергә яшәүчеләрнең үзләренә бирелгән бу торак җиреннән риза 

булмавы» (Челик, 2022: 193) эшчеләр арасында тавыш чыгуга сәбәп була. Моның нәтиҗәсе 

буларак, общежитиеләрнең янында яңа гына эшли башлаган ирекле егет һәм кызларга, яңа гына 

гаилә корган яшь парларга эш урыныннан малосемейка (кечкенә гаилә) атамалы фатирлар 

бирелә. Аерым аш бүлмәсе һәм юыну бүлмәсе булган бу фатирлар кайберәүләрнең тормышын 

иркенәйтә. Бер шәхси милек кебек төшенчәне тудыра. Повестьта башта өйләнешергә ризалык 

бирмәгән Мәдинә белән гаилә корырга теләгән Хәмзә, һәм кызны, һәм дә аның гаиләсен 

ризалаштырыр өчен, малосемейкасы барлыгын искә ала. «Мәдинә! (...) Әйдә, өйләнешик! 

Торыр урыныбыз, «малосемейка»м да бар. (...) Әби! Бабай! Мин Мәдинәнең кулын сорарга 

кайттым. (...) Туй үткәрерлек акчам, торырга «малосемейка»м бар» (ДТ, 100 – 101). Эшче 

хатыннарның шәһәрдә кала алу мөмкинлеген ачкан, оя корырга җөрьәт итүләренә этәргеч 

булган бу торак-җир Мәдинәнең Хәмзә тәкъдименә уңай җавап бирүенә бер сәбәп итеп алга 

куела. 

 

БАШКА МИЛЛӘТ ҺӘМ ДИН ВӘКИЛЛӘРЕ БЕЛӘН ГАИЛӘ КОРУ 

Повестьта башка милләт һәм диннән булган кешеләр белән гаилә кору мәсьәләсе «Өрми 

дә, тешләми дә» (ДТ, 149) исеме астындагы бүлектә Мәдинә кызының рус Алексей белән 

кушылуы мисалында бер проблема зурлыгына күтәрелә. Татар халкының башка милләт 

вәкилләре белән гаилә коруы гасырлар дәвамында каршылыкларга китерә. Егерменче гасыр 

башында татар хәйрияче гаиләләреннән булган Айтугановларның уллары Ибраһим Айтуганов 

Казандагы татар җәмәгатьчелегеннән беренчеләрдән булып чит милләт вәкиленә өйләнгән кеше 

буларак исемен таныта. Бер рус хатынына өйләнгәннән соң, гаиләсе аннан баш тарта. Хатыны 

белән башкаладан ерак бер җирлеккә күченеп китәргә мәҗбүр була. Татар язучысы Фатих 

Әмирхан 1909 нчы елда газетада эшләүче дусты Ризван Алушига язган хатында Ибраһим 

Айтугановның өйләнүе турында: «Кечкенә генә нәрсә кебек, әмма татар яшьләре өчен кара бер 

көн,» (Габдрафикова, 2015: 3) – дип бәян итә. «Дөнья тәгәрмәче»ндә дә башка милләт һәм дин 

вәкиле булган Алексейны Мәдинәнең кызына лаек күрмәвендә төп сәбәп – дин һәм мәдәният 

төрлелеге. Мәдинәнең: «Кайлардан килеп абындың урыска?» (ДТ, 154) – сүзләре һәм: «Урыс 

урыслыгын итә инде ул,» (ДТ, 153) – дип әйтүе татар-рус мөнәсәбәтләре тарихын хәтердә 

кузгалтырга җирлек тудыра. 1552 нче елда Казан ханлыгы алыну белән, мөселман төрки 

халыкны руслаштыру сәясәте тормышка ашырыла башлый. Бу сәясәткә Русь рус һәм 

православие юнәлеше буларак христианлаштыру сәясәтенең дә өстәлүе татарларда «мин» һәм 

«башка» бүленешенең барлыкка килүен мәҗбүри кыла.  

Повестьның бу бүлеге «Тавык чебиләрен тилгән эләктергәндәй, тәрбияле, ипле, чибәр 

һәм уңган кыз-улларыбызны чит милләт балалары чүпләп кенә торалар. Катнаш никахлар 

артканнан арта» (ДТ, 151) җөмләләре ярдәмендә хикәяләүченең үз фикере белән сугарыла. 

Хикәяләүне туктатып, әсәрдәге вакыйгалар тышында фәнни-популяр мәгълүмат биреп узу 

авторның укучысы белән әңгәмә коруы кебек кабул ителә. Автор кагылган бу тема татарларның 

иң зур социаль проблемаларыннан булган милләтара өйләнешүләр мәсьәләсендә җимергеч көч 

буларак кай тараф сайлануын анык күрсәтә. Шулай да автор бу проблеманың җаваплылыгын 

бары тик чит милләт вәкиленә яисә мондый гаилә коруга барган татар яшьләренең үз өстенә 

генә йөкләми. Мәдинәнең кызы татар кем ул дигән сорауга төпле җавап бирә ала. Әнисе белән 

корган диалогларда: «Баламны чукындырыйк ди. Мин бит татар, кызымны да татар итеп 

үстерәсем килә,» (ДТ, 153) – дип әйтүенә каршы Мәдинәнең үзен «кызыма дөрес тәрбия 

бирмәгәнмен дип үзен битәрлә»ве (ДТ, 152) татар гаиләләренең балаларына рус һәм татар 

милләтләре арасында элекке заманнарда булган тарихны җитәрлек дәрәҗәдә дөрес аңлата 

алмаулары, балаларының зиһеннәрендәге рус төшенчәсен кабул итүне үз якларына аудара 

алмавы белән аңлатыла.  

ТӨП ОБРАЗЛАР 

Әлфия Ситдыйкова повестенда образлар системасы бик бай. Бу «Дөнья тәгәрмәче» 

исемле әсәренең автобиографик мәгълүматлар белән баетылган булуы белән дә аңлатыла. Төп 

герой Мәдинәнең гаиләсе, балачак дуслары, туганнары, эштәге дуслары һаман-һаман әсәргә 

килеп кереп, я физик үзенчәлекләре, я дә социаль-психологик халәтләре аңлатылган хәлдә 

укучының игътибарына тәкъдим ителә. 

Повестьта бөтен мөнәсәбәтләр челтәренең үзәгендә торган кеше – «уртача буйлы, юка 

гәүдәле, дөньяның бөтен серлелеген үзенә җыйган коңгырт кара күзле, нәзек билле кызыкай» 

(ДТ, 11) Мәдинә. Кияүгә чыгулары һәм мәхәббәт тарихлары белән икенче планда калган кебек 

күренсә дә, башка темаларда сынаулары һәм теләкләре белән үз исеменнән ныклы сүз җиткерә 

торган Мәдинә идеальләштерелгән бер кеше. Язучы тарафыннан тәкъдим ителгән 

кыйммәтләре, фигыльләре, тойгы һәм кичерешләре белән каршылыкта яшәгән геройларның 

берсе. Дини, милли, идеологик, фәлсәфи яисә башка кайбер социаль кыйммәтләрне үзендә 

йөртә (Четин, 2013: 149). Әле унҗиде яшендә генә булып, бер кыз буларак өеннән чыгып китеп 

шәһәрдә эшкә урнашкан, Казакъстанга сәяхәтеннән соң үз-үзенең кем икәнлегенә төшенгән, 

«халкына, милләтенә кирәкле кеше булып яшәргә лаек икәнлеген исбатларга тырыш»ып (ДТ, 

137) яшәгән, әйләнә-тирәсендәгеләрне эштә һәм язучылык мәсләгендә күрсәткән югары гайрәте 

белән зур көч куйган Мәдинәне автор укучының зиһенендә төп образ итеп формалаштыра.  

Хикәяләүченең «кабаттан хәтер белән шул чакларга кайт»кан (ДТ, 25) Мәдинәне 

үткәннәре белән очраштыруы, бары тик төп геройның балачагы һәм яшьлек елларына әйләнеп 

кайтуы бер сәяхәт белән генә чикләнми. Бу сәяхәт укучының Мәдинәнең хәзергесендә барган 

процессларын аңлатуны, психологик кичерешләреннән хәбәрдар булуны, шул мәсьәләләрдә бер 

шәкелдә сәбәп-нәтиҗә мөнәсәбәте коруны җиңелләштерә. Мәдинәнең һәр форсатта үзенә тагын 

да әйбәтрәк, тагын да уңышлы булырга теләвенең сәбәпләреннән берсе – ике яшендә булганда 

сары чире белән авырудан соң кечкенә күренүе өчен якыннарының кимсетүләре каршында 

чарасыз калуы.  

Мәдинә – тырыш, эшчән һәм социаль бер кеше. КАМАЗ заводында эшли башлап, 

берникадәр вакыт узганнан соң, «профком председателе җитез, чая кызны оештыру эшләренә 

җәлеп итә башлады» (ДТ, 32). Үз-үзенә ышанычының артуы һәм эшчеләрнең рухи дөньясын 

үстерү теләге белән «ай саен диярлек, завод эшчеләрен йә язучы, йә шагыйрь, яисә Казаннан, 

Мәскәүдән килгән дәрәҗәле шәхесләр белән очраштырды» (ДТ, 34). Төп герой Мәдинәнең 

продуктив эшчәнлегендә үзенең дә бер шагыйрь булуының роле зур. Тормышындагы 

күтәрелеш һәм аска тәгәрәүләр, хатирәләр һәм эчке кичерешләрен барлыкка китергән тойгы 

дулкыны, аны әледән әле кулына каләм алуга этәрә. Беренче мәхәббәте Мансурның җырчы 

булу хыялын алга куеп, Мәдинәдән аерылуы вакыйгасында «Мәдинә үзенең гади эшче генә 

түгел, чын иҗат кешесе икәнен аңа исбатла»рга тырышуы бер-бер артлы китаплары басылып 

чыгуы белән раслана.  

 

                             ЯРДӘМЧЕ ОБРАЗЛАР 

«Дөнья тәгәрмәче»ндә Мәдинәнең дуслары Рәфидә һәм Гөлчәчәк, әнисе, әтисе, улы һәм 

кызы, «авырлыклар каршында сынарга җыенган төп геройның көче, курыккан вакытында 

кыюлыгы, эндәшмәгәндә, сөйли торган теле, вөҗданы була» (Коркмаз, 2018: 18). Рәфидәнең: 

«Мәдинә! Син минем иң якын дустым. Шәһәргә бергә килдек. (...) Бер сынык икмәкне икегә 

бүлеп ашадык,» – (ДТ, 69) җөмләләре белән шәһәр тормышындагы иң зур терәкләреннән, 

Гөлчәчәкнең: «(...) кадрлар бүлеге урнашкан «вагончик»ка кереп, бирелгән сорауларга җавап 

кайтаруы, документларны тутырырга ярдәм итүе» (ДТ, 18) җөмләләре белән Мәдинәне хыял 

корган КАМАЗ белән табыштыручылардан, әнисе һәм әтисенең «Чаллыда да аларның канат 

җылысын тоеп яшәде. Шуңа күрә тормышның кырыс җилләренә дә, күзачкысыз бураннарына 

да бирешмәде» (ДТ, 142) җөмләләре белән Мәдинәнең чын терәге булган рухи көчләрдән, улы 

һәм кызының исә «Моннан соң минем өчен ир-ат юк. Балаларым хакын хаклап кына 

яшәячәкмен» (ДТ, 149) җөмләләре белән тормышка бик нык тотынуының сәбәбе булуларын 

ассызыкларга кирәк.  

Рәфидә. Мәдинәнең һәм мәктәп, һәм балачак дусты. КАМАЗда эшләү теләге белән 

Мәдинә белән бер үк автобуста Чаллыга китүчеләр арасында ул да була. Эшкә керешү 

алдыннан узган уку курсларында йөк төягеч машина йөртүчесенә уку вакытында алар һәрчак 

бергә. Мәдинәнең тормышта кичергән авыр хәлләрендә: «Ипләп кенә барыйк бер көйгә,» (ДТ, 

27) – диеп аны тынычландырган, гомер юлдашын тапкач та, сөенечен: «Инде кавышуыбызның 

да шаһиты булсаң иде,» (ДТ, 69) – үтенече белән иң беренче аның белән уртаклашкан кеше. 

Мәдинәнең үзенә рухи иптәш табалмавыннан килеп туган авыр хисләрен кичергәндә дә юатучы 

ул була.  

Гөлчәчәк. Мәдинә белән Рәфидә арасында булган диалогларда Мәдинә күзлегеннән «(...) 

мәктәптә укыган чактан ук ярдәмчел, чын дус! Киңәш кирәк булса, гел аңа килә идек. 

Беркайчан да булышмый калмады. Хәтта класстагы башбирмәс малайлар да аның белән 

санлашалар иде. Шуңа күрә класс старостасы итеп сайлап та куйган идек үзен» (ДТ, 19) дип 

характерлана. Мәдинә һәм авылындагы башка кызларга шәһәргә һәм КАМАЗга таба юнәлеш 

күрсәткән, яхшы ук дәрәҗәдә русча белгәнлектән, Мәдинә һәм кызларның заводка эшкә 

урнашуын җиңеләйткән кеше. Авылдагылар өчен үрнәк булган Гөлчәчәк «мәктәпне 

тәмамлаганчы кимсенеп йөр»гән (ДТ, 15) Мәдинәнең һәм эшче, һәм дә шагыйрь булу 

хыялларының чынга ашуында зур роль уйный. «(...) Сабыр холыклы, кешеләр белән тиз 

аралашучан, һәр сүзен үлчәп сөйләшүче кыз(ның) бер ел эчендә шактый ихтирам яулаган»лыгы 

(ДТ, 17) Чаллыдагы тулай торак коменданты белән уртак тел табарга булыша. Комендант белән 

сөйләшү Мәдинәнең кайда урнашу мәсьәләсен тиз хәл итә.  

Мәдинәнең, кулсыз-аяксыз калып, тотынырга бер салам таягы эзләгән мәлләрендә һич 

уйлап тормыйча капкаларын ачып кергән кешеләре булып әнисе һәм әтисе тора. Хәмзә белән 

аерылышудан соң, Чаллыда төпләнеп калу нияте белән эшләгән Мәдинәнең әле бер яшенә дә 

җитмәгән улын дүрт яшенә кадәр әни һәм әтисе карый. «Кешелекле, ярдәмчел булуы өстенә, 

эчкерсез һәм гадел дә» (ДТ, 46) булган әтисе белән «(...) бик еш кабатлый торган алтынга тиң 

сүзләр”е (ДТ, 81) белән әнисе – Мәдинәгә гаҗизлектән интеккән вакытларын җиңеп чыгарга 

ярдәм иткән төп геройлар. Кибеттә эшләгән дәверендә башыннан үткән бер урлау 

вакыйгасында укларның үзенә таба юнәлүеннән соң: «(...) Хәерче булсам да, намусым чиста, 

тапларга ирек бирмәм,» – (ДТ, 119) сүзләре белән әтисеннән килгән кыюлык һәм тәрбияне, 

КАМАЗда вакыты-вакыты белән эш тыгыз булган мәлләрдә, кирәкле тырышлык күрсәтүе – 

«Бүген эшләнәсе эшне иртәгәгә калдырма, эшләсәң, җиренә җиткереп эшлә! Аннан-моннан 

эшләсәң, яңадан эшләрсең» (ДТ, 54) киңәше белән әнисе өйрәткән эш әхлагы турында сүз бара.  

Повестьта алгы планга чыккан ярдәмче образлар арасында Мәдинәнең кызы һәм улы да 

бар. Болар икесе дә Мәдинәгә, ягъни әниләренә, бик нык бәйле. Мәдинә балаларының әтиләрен 

юксыну хисен басу нияте белән Илмир белән өйләнешсә дә, балаларының үзара: «Әнигә безнең 

белән берьялгызы бик авыр. Илмир абыйга: «Әти!» – дип дәшмәсәк, үпкәләр. (...) әйдә, без аңа: 

«Әти» дип әйтик!» – дип, бертөрле килешү төзүләре гаилә булып яшәү дәверен озынайта һәм 

Мәдинә ялгызлыгының берникадәр булса да соңарып килүенә сәбәп була. Мәдинәнең гаиләсенә 

кагылган нинди генә проблемасы килеп чыкса да, балалары белән киңәшләшүе «аларны үзе 

белән тиң күреп сөйләшкәнгә күрә, балалар(ның) да аңа ихтирам»ы (ДТ, 123) таралуына бер 

сәбәп булу белән беррәттән үз мәшәкать-борчуларын һәм ихтыяҗларын да балалары белән 

уртаклашуы күңеленә рәхәтлек бирә. Кызының, училищеда укуын башлап, алган беренче 

стипендиясенә «тизрәк кул арасына кереп, ничек тә ярдәм итәргә тырыш»уы (ДТ, 123), улының, 

хәрби хезмәттән кайтыр-кайтмас, «сәламәтлеге какшаган әнисен күкрәгенә кысып кочакла»п 

(ДТ, 143), исәнлеге хакында борчылуы әсәрдә Мәдинәнең үзен көчсез итеп тойган мәлләрдә 

күңел төшенкелеген киметә.  

 

                                      КАРШЫ КӨЧ 

Повестьта төп конфликтны булдыра торган көч була, ягъни төп геройның каршысына 

аның хәрәкәт мәйданын чикли һәм аны эзәрлекли торган дошман исемен йөрткән бер көч пәйда 

була (Боурнер һәм Квиллет, 1989: 153). Әлфия Ситдыйкова әсәрендә төп герой белән тыгыз 

бәйләнештә сурәтләнгән Мансур, Камил Рәхимович Мирхәйдәров һәм Илмир кебек каршы 

көчләрнең үткән тормышларына бәйле фактлар хакында укучыны хәбәрдар кыла. Беренче 

мәхәббәте Мансурның «аз гына сакаулыгы сизелсә дә, кызлар белән сөйләшә белү сизелеп тора. 

Кызлар күңелен яулау серләрен дә ныклап ятлаган егет»нең (ДТ, 72) азгынлыгы; икенче тапкыр 

сөю хисен уята алган Камил Рәхимович Мирхәйдәровның, хәрби хезмәттәге елларында 

офицерларның гүзәл кызлар белән култыклашып йөрүләрен күреп, «кая инде безгә, авыл 

гыйбатына» (ДТ, 63) дип януы һәм балаларының әтисез калмавы өчен кияүгә чыккан 

Илмирның «биш ел буе аны үзгәртергә, кеше итәргә тырышты» (ДТ, 147) кебек котыла алмый 

торган начар гадәтләре Мәдинәне алга таба төшенкелеккә илтә торган нәрсәләр була.  

Мансур оста гармунчы һәм җырчы. Максаты – илкүләм танылган бер җырчы булу. 

Мәдинә белән мөнәсәбәтләрен төгәлләргә теләгәндә дә, бу сәбәпне алга сөрә: «Мәдинәм! Бу – 

безнең соңгы очрашуыбыз. Без моннан соң беркайчан да күрешмәячәкбез. Чөнки син миңа тиң 

түгел. Син яхшы кыз, үз парыңны табарсың. Мин җырчы булачакмын, бөтен илгә 

танылачакмын. Ә син – гади эшче. Мине аңла һәм рәнҗемә» (ДТ, 78). Шулай да Мансурның 

Мәдинә белән хушлашуының асыл сәбәбе җырчы булырга теләвеннән һәм Мәдинәне үзенә тиң 

күрмәвеннән түгел икәнлеге Мәдинә белән бергә эшләүче Дамира исемле кыз белән 

өйләнешүеннән аңлашыла. Бу мантыйкка сыймый торган гамәлләре дә, Дамирә белән 

өйләнешкәч тә, «озын толымлы, чибәр кызларны очратканда, өйләнмәгән егеткә әйләнеп, 

мәхәббәткә сусаган җаннарның йөрәгенә ут сал»уы да (ДТ, 157) аның тугры булмавы хакында 

сөйли. 

Камил Рәхимович Мирхәйдәровның каты темпераментында хәрби хезмәт һәм Салехард 

шәһәре янындагы таш эшкәртү елларының, кискен холкында исә газета редакциясендәге 

хезмәтенең һәм Чаллыдагы иң зур кибетләрнең берсендә хуҗа булуының «гаебе» бар. 

«Башкаларга баш өстеннән карау, мин-минләнү сизелә башла»ган (ДТ, 65) Мирхәйдәровның 

тәкәбберлегеннән Мәдинәгә дә «өлеш» чыга. Мансурдан соң янәдән йөрәген еш-еш тибәргә 

мәҗбүр иткән Мирхәйдәров белән якынаярга теләп, аның кибетендә эшли башлаган Мәдинә, 

кирәгеннән артык эшләп арганлыктан, ял итәргә рөхсәт сорый. Рөхсәт ала алмагач, эштән 

китәргә мәҗбүр булуы хакында әйтә. Мирхәйдәровның, эштән китү турында ишеткәннән соң, 

Мәдинәнең алдына ике ун сумлык акча ыргытып: «Менә, авылыңа кайтсаң, әниеңә хәер итеп 

бирерсең! Мин ялдан әйләнеп кайтканда, бар да тәртиптә булсын!» (ДТ, 133) – дип кимсетүе 

Мәдинәнең хыяллары чәлпәрәмә килүгә сәбәп була. «Әгәр дә ул ярдәм кирәк чакта кул сузмаса, 

иҗатында күтәрелерлек шартлар тудырмаса, укырга кайчан да соң түгел дип киңәш биреп 

югары уку йортының читтән торып белем алу бүлегенә җибәрмәсә, белмим, бүгенге Мәдинә 

булыр идеме икән?!» (ДТ, 140) – дип, ялгыз калып уйланганда, Мәдинә үзен һәрвакыт 

Мирхәйдәровка бурычлы итеп хис итә.  

Илмир һәм Хәмзә – Мәдинәнең, күңел бәйләнешен читкә куеп, мантыйк акылы белән 

гаилә корган ярлары. Хәмзә Мәдинәнең балалы булырга теләвен чынга ашыру өчен, ә Илмир 

исә Хәмзәдән аерылган Мәдинәнең балалары өчен әти вазифасын башкару өчен сайланып 

алына. Хәмзә «тотнаклы, тәртипле, эштә төшеп калганнар рәтендә» (ДТ, 100) йөрмәгән бер ир-

ат буларак Мәдинәнең игътибарын җәлеп итә. Шулай да Хәмзәнең Мәдинәне үз ягына 

авыштырган соң ноктасы итеп араларында булган диалоглардан: «Сиңа яхшы ир, туачак 

балаларыбызга яхшы әти булырга тырышырмын,» (ДТ, 100) – дигән гыйбарәләре була. 

Хәмзәнең баштарак укучы зиһенендә формалашкан бу идеаль әти (!) образы Мәдинәнең авырга 

калуы белән бер мәлдә юкка чыга. Юмарт, хәлгә керә белә торган һәм әдәпле сыйфатларына ия 

булган Хәмзә саран, җаваплылыктан кача торган, хәлгә керә белми торган бер адәмгә әйләнә. 

Беренче баласын «гомерем буе машина алу турында хыялландым. Алырсың сезнең белән, 

әрәмтамаклар!» (ДТ, 103), икенче баласын исә «үлсә, алимент түләргә азрак булыр» (ДТ, 106) 

төшенчәсе белән кабул итмәвен күрсәтүе Мәдинәнең үзеннән суына баруына һәм аерылышу 

карарын кабул итүенә этәргеч була. Хәмзәнең Мәдинә һәм балаларының тормышыннан тулаем 

юкка чыгуы улларын хәрби хезмәттән каршы алырга килмәве белән аныклана. Мәдинә икенче 

тапкыр гаилә кора: балаларына Хәмзә белән татымаган әтиле булу хисен бирергә теләп, Илмир 

белән кавыша. Илмирны «Бүре баласын бүреккә салсаң да урманга карый» (ДТ, 148) мәкале 

белән характерлап була. Эчкечелек гадәтеннән котыла алмый. КАМАЗдагы эшен югалтканнан 

соң, Мәдинәнең якыннары тарафыннан совхозга эшкә алынса да, элеккеге гадәтеннән ваз 

кичми. «Томырып торган балаларының тынычлыгын җуеп, гомерен исерек иргә баглап 

яшәүдән аерылышуны өстенрәк күр»гән (ДТ, 149) Мәдинә гомер юлын алга таба балалары 

белән генә дәвам итә.  

Повестьтагы башка тискәре геройлар арасында Алексей һәм аның әнисе, Сания, чегән 

хатыны һәм Камил Мирхәйдәров  да бар. Мәдинәнең кияве булган Алексей әнисенең сүзеннән 

һич чыкмаган, үз карарын кабул итүгә сәләтсез бер ир буларак тасвирлана. Әнисе белән 

конфликтка кермәс өчен, хатыны белән аралары җайлануга юл тапмаган Алексей – Мәдинәнең 

күзаллавында «гаилә өчен җаваплылыкны үз өстенә алырга әзер булма»ган (ДТ, 153) кеше. 

Алексейның әнисе белән кызы арасында булган аңлашылмаучанлыкларны килен-кайнана 

мөнәсәбәтләренең бер өлеше итеп күргән Мәдинәнең кодагые белән араларында булган суык 

җилләрнең кай тарафтан исүе билгеле: кодагые оныгын христиан динендә күрергә тели. Кызы 

һәм оныгының татар милли үзаңында һәм Ислам динен тотып яши алмаячакларыннан куркуы 

Мәдинәнең кызы гаиләсенә кысылуга сәбәп була.  

Мәдинәнең үзәгенә үткән кешеләрдән берсе «Сания исемле Сарман кызы» (ДТ, 81). 

Мансурның, мөнәсәбәтләрне өзгәннән соң, заводтагы кызлардан Сания белән вакыт уздыра 

башлавы Мәдинәне Саниягә каршы чыгуга этәрә. Көндәш итеп күреп, Мәдинә Саниядән 

көнләшә. Бу көнләшүнең нәфрәткә әйләнүе белән Мәдинә Саниягә яный башлый.  

Мәдинәнең киләчәге хакында сөйләнелә торган өлешләрдә күрәзәче хатын исә 

юраулары белән төп геройның күңел тынычлыгын бозган каршы көч буларак гәүдәләнә. 

Авызыннан чыккан: «Ике тапкыр кияүгә чыгачаксың. (...) Бары тик бер рухи иптәшең генә 

булмаячак,» (ДТ, 56) – юравы әсәр азагындагы чынбарлыкка туры килә.  

Каршы тараф геройлары арасында Мәдинәне иң шаккаттырганы итеп Камил 

Мирхәйдәровны да атарга кирәк. Тормыш юлында якын дип кабул Камил Мирхәйдәров 

Мәдинәнең бер-бер артлы басылган шигырь китаплары белән бары тик Чаллыда гына түгел, ә 

бөтен Татарстанда танылу алуы аны борчуга сала. «Өченче китабы басылып чыккач, ул беренче 

мәртәбә тормышта таяныч, өлге булган кешенең хыянәте белән очрашты» (ДТ, 130). Бары тик 

гашыйк булган яисә гаилә корган кешеләрдән генә түгел, ә тормыш юлында бер шәкелдә 

кисешкән кешеләрдән дә шушындый тискәре мөнәсәбәткә дучар булуы Мәдинәне кочып алган 

ялгызлыкның һәрвакыт уяу булып торуына сәбәп була. 

 

                            ЭПИЗОДИК ГЕРОЙЛАР 

«Дөнья тәгәрмәче»нең чынбарлыкка бик якын итеп тасвирлануы Әлфия Ситдыйкованың 

детальләргә мөрәҗәгать итүе белән дә бәйле. Төп һәм ярдәмче образларның күп санда булуы 

һәм турыдан туры мөнәсәбәт коруы эпизодик Камил Миогеройларның да санын арттыра. 

Эпизодик геройлардан кайсыберләренең, бер ярдәмче образ дәрәҗәсенә күтәрелеп, алгы планга 

чыгуын да күрергә мөмкин. КАМАЗ җитәкчесе Виктор Денисович Поташов, цех башлыгы 

урынбасары Сәет Нурович моның кайбер үрнәкләре. Әлфия Ситдыйкова, эпизодик 

геройларның санын арттыру белән, төп герой тормышының эчке һәм тышкы хәлен укучыга 

тирәнрәк аңлау мөмкинлеген ача. 

Виктор Денисович Поташов. Мәдинәнең эшен башлаган КАМАЗ заводы директоры. 

«Өстенә кара костюм кигән, ак күлмәккә галстук таккан, туры коңгырт-кара чәчләрен шәпләп 

тараган, күзлекле, илле яшьләр тирәсендәге чандыр гәүдәле ир» (ДТ, 31) дип сурәтләнгән 

Поташов белән төп герой Мәдинә ялгыш кына очрашалар. Бу очрашуда Мәдинәнең үз-үзен 

тотышы Поташовның игътибарын җәлеп итә. Мәдинәнең КАМАЗда төрле җаваплылык 

алуында, социаль юнәлештә баюында, эштә тәвәккәл булуында төп роль уйнаган исем буларак 

әсәр катламында яши. 

Сәет Нурович. КАМАЗ заводындагы цех башлыгы урынбасары һәм шул ук вакытта уку 

курсларында белем бирүчеләрнең берсе. Мәдинә һәм Рәфидәгә эш тәртибе, куркынычсызлык 

кагыйдәләре, кулланылачак эш машинасы үзенчәлекләре хакында белем бирә. Сорау-җавап 

форматында барган диалогларда Сәет Нуровичның җиренә җиткереп эшли торган, ярдәмчел 

һәм яхшы белгеч булуы кызларның: «Сәет Нурович, ярый әле, сез көч биреп тордыгыз. Сез 

булгач, курыкмадык. Рәхмәт сезгә!» (ДТ, 23) – дигән җөмләләреннән аңлашыла. 

Кәрим. Урта Азия тарафларыннан эшче көч буларак Чаллыга килеп эшли башлаган бер 

егет. Мәдинәнең, шәһәр тормышыннан туеп, авылына кайтып китәргә уйлаган мизгелләрендә 

аңа зур рухи терәк була. Мәдинәне кибет һәм кибеттән тыш та саклый, күзәтә. Спортны 

яратканлыктан, Чаллыдан китәргә мәҗбүр булса да, Мәдинә белән аралашуын өзми. 

Хәмит җизни. «Төс-кыяфәте белән үк кеше күңелендә җылы хисләр уятучы, шаян һәм 

йомшак телле, нечкә күңелле, кешелекле һәм гадилеге белән аерылып торган» (ДТ, 90) Хәмит 

җизнәсе, Кытайда туып үсүенә карамастан, татар милли асылын аңлый, Мәдинәнең 

Казакъстанда булган вакытында тарих, тел, дин, сәясәт һәм әдәбият темаларында фикер 

алышудан тәм таба торган бер кеше. 

Дамирә. Повестьның соңгы бүлегендә исеме телгә алынган Дамирә – Мәдинәнең беренче 

мәхәббәте булган Мансурның тормыш иптәше. Хикәяләүче күзлегеннән Мансурның тозагына 

төшеп «бәхетсез» (ДТ, 157) кеше буларак сурәтләнгән Дамирәнең Мансур белән кушылуыннан 

өч бала туа. Балаларына, иренә һәм иренең гаиләсенә күңел җылысын биреп яшәгән Дамирә 

куркыныч авыру тозагына эләгеп вафат була. Хикәяләүче хасталыгының сәбәпләреннән берсе 

итеп КАМАЗда чыккан зур янгын нәтиҗәсендә суларга мәҗбүр булган зарарлы һаваны атаса 

да, Дамирәнең ир туганы сөйләгәннәрдән шул аңлашыла: Дамирә язмышында Мансурның да 

өлеше зур.  

Тәлгать. Гөлчәчәкнең ире. Гөлчәчәкнең яман шеш авыруыннан үлеменнән соң 

балаларын берүзе тәрбияли. Бик озак вакыт икенче өйләнүдән баш тартып килә. Гөлчәчәк 

урынына хатыны итеп күрә алган кеше буларак бары тик Мәдинәне таный. Мәдинә белән 

аралашуында Тәлгать өйләнешү тәкъдимен телгә алса да, Мәдинә бу тәкъдимне дустының ире 

булганга, балалары булганлыктан һәм күңелендә аңа карата җавап итеп бернәрсә дә хис 

итмәгәнгә күрә тәкъдимен кире кага. 

Рөстәм. Башка бер авылдан күңел ачу өчен Мәдинәләрнең авыл клубына килгән Рөстәм 

Мәдинәне ошата. Үзенекен итә торган, җор телле, үз-үзенә нык ышанган кеше буларак саналган 

Рөстәм белән Мәдинә кабат күрешү хакында сүз куешалар. Шулай да Рөстәм хакындагы 

мәгълүматларның бу сөйләшү белән чикләнәчәге турында хикәяләүче: «Хәер, әле бу 

минутларда алар кабат беркайчан да очрашмаячакларын белмиләр иде,» (ДТ, 52) – җөмләсе 

белән укучыны алдагы булачак хәлләргә әзерли.  

Гөлбикә. КАМАЗдагы йөк төягеч машина йөртүчеләренең берсе. Эштә каза кичерүе 

белән әсәргә кертелгән Гөлбикәне коткару өчен ярдәмгә килүчеләр арасында Мәдинә дә бар. 

Хастаханәдә дәвалануы бетеп терелеп Мәдинәгә карата тойган рәхмәте нәтиҗәсендә 

араларындагы мөнәсәбәт дуслыкка әйләнә. 

Авыл клубында Гөлчәчәкне тыңларга дип җыелган яшьләр, Мәдинәнең өч ир туганы 

(берсенең исеме генә телгә алына, Миргалим), Мәдинәнең ике апасы (берсе Хәлимә), кыш 

көннәрендә Мәдинәләргә кич утырырга кереп утырган күршеләр, алар телгә алган Мөнирә һәм 

ире Хәлил, Мәдинә Чаллыга күченеп килгәч, адрес сораган хатын-кыз, Чаллыда почтальон 

булып эшли башлаган Рамилә, Мәдинәнең тулай торактагы дуслары, КАМАЗдагы бергә 

эшләгән хезмәттәшләре, уку таныклыгын тапшыручы, Мәдинәгә вокал группасы һәм бию 

төркеме оештыру өчен рөхсәт биргән җитәкче, КАМАЗ конвейерыннан беренче булып төшкән 

автомобиль хакында сөйләүче радио алып баручысы, КАМАЗ машиналарын йөртеп караучы 

шофер Валерий Перетолчин, Рафис Сабирҗанов, Дмитрий Загребальный, Яковлев, Гөлбикәгә 

ярдәм итүче шәфкать туташы, Мәдинәнең эш куркынычсызлык кагыйдәләрен үтәмәгәне өчен 

ачуланган җитәкче, Гөлчәчәкнең кызы Гөлнара, Рәфидәнең ире Фәнис,  Мәдинәгә эшсез калган 

дәвердә эш белән ярдәм итүче күршесе, Александр Бастрыкин һәм Мәрьям Гарифуллина 

«Дөнья тәгәрмәче»ндә телгә алынган башка эпизодик образлар. 

 

                             ТАНЫЛГАН ШӘХЕСЛӘР 

Әлфия Ситдыйкова гаилә һәм якын кешеләреннән тыш повестена чынбарлыкта яшәгән 

язучы, шагыйрь, җырчы һәм сәясәтчеләрне дә кертә. Повестьның төрле өлешләрендә исем яисә 

фамилиясе телгә алынган шәхесләр арасында татар язучысы һәм шагыйрьләре Тукай, Җәлил, 

Такташ, Туфан, Мәхмүт Газизов, Ямаш Игәнәй, Хәниф Хөснуллин, Кадыйр Сибгатуллин, Әхәт 

Гайнууллин, Рәшит Хәйретдинов, Альберт Сафин, Сәлимә Шәрипова, Венера Хәбибрахманова, 

Эдуард Касыймов, Равил Вәлиев, казах шагыйрьләре Абай һәм Мәгъҗан, татар җырчылары 

Әлфия Афзалова, Илһам Шакиров, Ренат Ибраһимов, Зифа Басыйрова, Рәшит Ваһапов, казах 

җырчысы Роза Ырынбаева урын ала. Ситдыйкова кайберләрен чынбарлыкта яшәгән кеше 

буларак әсәргә кертеп сүз бирә. КАМАЗ заводында беренче автомобильне каршы алганда: 

«Хөрмәтле төзүчеләр, монтаж осталары, завод, шәһәр һәм районның барлык хезмәткәрләре! 

Сезнең барыгызны да Татарстан җирендә күмәк көч белән ирешкән бөек хезмәт җиңүе белән 

котлыйм,» (ДТ, 38) – дип чыгыш ясаган кеше Чаллы шәһәр комитетының беренче секретаре 

Рәис Киямович Беляев булып, аннан соң: «Партиябезнең алда торган егерме бишенче съездына 

без КамАЗ вәгъдә иттек. КамАЗ бар! Туган илебезгә, партиябезгә, халкыбызга безнең бүләгебез. 

Бу елларда, туган илебездәге иң зур төзелеш объектларының берсе КАМАЗ төзелгән елларда 

эшчеләр, төзүчеләр, монтажчылар, автомобиль төзүчеләр бик яхшы хезмәт иттеләр. Дан безнең 

атаклы эшчеләр сыйныфына!» (ДТ, 38 – 39) дип икенче булып тантанада чыгыш ясаган кеше 

1960 – 1979 нчы еллар аралыгында КПСС Татарстан өлкә комитетының беренче секретаре 

Фикрәт Табеев була. 

 

УРЫН 

Повестьта сурәтләнеш тапкан урыннар һәм физик, һәм функциональ яктан проблеманың 

уртага чыккан мәлләрендә геройларның авыр вакыт кичереп конфликтта яшәвеннән, күңеле 

тыныч мәлләрендә лабиринт булу үзенчәлегеннән гыйбарәт. Төп герой Мәдинәнең өе бу 

нисбәттән караганда ялгызлык белән көрәшкән вакытларында ябык, гаиләсе белән тыныч 

тормыш кичергән заманнарда ачык урын дәрәҗәсендә. «Йортның һәр почмагыннан бага» (ДТ, 

11) торган ялгызлык Мәдинәне кыен хәлгә куя. Ялгызлык белән Мәдинә арасында булган 

сөйләшүләрдә өйнең йота торган бер көчкә ия булуы кышкы кичләрдә бик сизелә. Кышның 

холкы каты һәм суык. Бер кешенең өйдән еш чыгып йөрүенә, социальләшүенә аяк чала. Кешене 

өенә керергә, берьялгызы калырга мәҗбүр итә. Шушы рәвешле өй тормышын ялгыз алып 

барган кешеләр өчен психикасы сынала торган бер җиргә әйләнә. Ялгызлык һәм кыш уята 

торган тойгылар белән «Мәдинә уйлары белән яңадан еракта калган яшьлек елларына кайтты» 

(ДТ, 11). Үткәннәр, еракта калганнар һәм җимерелгән хыяллар күз алдыннан уза. 

Мәдинә үз өендә тапмаган күңел тынычлыгын туган өендә таба. Француз фәлсәфәчесе 

Гастон Башлярның «Туган өебез безне кабул иткән бер түбә булудан артык хыялларыбызны 

сыендырган бер түбә» (Башляр, 1996: 43) дигән гыйбарәсе төп геройның туган өендә һәрдаим 

китап уку белән мәшгуль булуына туры килә. Йорттагы гаиләдә һәр кич ашаганнан соң китап 

уку гадәте булганлыктан, өйдә «китап геройлары белән дөнья гизмәгән кеше юк» (ДТ, 46). 

Мәдинә исә әнисе һәм әтисе, туганнарыннан аермалы буларак «китап белән башка дөнья, башка 

киңлекләр» (ДТ, 47) ача. Шагыйрьлек юлындагы маҗараларының очкыннары биредә кабына. 

Мәдинәнең хыял кора торган почмакларының берсе – авыл клубы. Рәсәйдә һәр авылда була 

торган клубларда бәйрәмнәрдә, билгеле бер көннәрдә авыл халкы җыела да күңел ача, шулай ук 

хәсрәтләрен тарата. Мәдинә эшкә китү белән бәйле җитди карарларының берсен дә клубта 

дусты Гөлчәчәк аркасында кабул итә. КАМАЗда эшли башлаган Гөлчәчәкнең авылына кайткан 

вакытларында клубта җыелган яшьләрне эшкә урнашу өчен шәһәргә китәргә үгетләве, 

имтиханнарын биреп бетереп, авылда каласы килмәгән Мәдинәнең тормышында зур бер урын 

алып торган Чаллы тормышына алгысыта. 

Чаллыда төп герой һәм башка образларның һөнәр сайлавы, мәхәббәте һәм хыяллары 

җимерелүдән туган күңел ачысы, оя коруларына бәйле урыннар булып КАМАЗ заводы, 

мәдәният үзәкләре, тулай торак, кинотеатрлар һәм парклар сурәтләнеш таба. КАМАЗ – телгә 

алынган геройларның бик күбесенең беренче эш урыны. Әлфия Ситдыйкова Мәдинә 

мисалында тормышына караган бик күп якларның укучыга КАМАЗ белән бәйле рәвештә 

ачылуын тели. «Уйлап чыгарылган текстлардагы «мин» әсәр геройларының берсе буларак 

кабул ителә һәм язучы белән бер үк кеше түгел, әмма әсәр бер автобиографик язма итеп 

тәкъдим ителгәндә, тексттагы «мин» чын язучы белән тәңгәл килә» (Гүкальп Альпаслан, 2016: 

77). Заводтагы эшчеләр буларак бары тик «мин» түгел, ә «рус, мари, чуваш, азәрбайҗан 

кызлары» (ДТ, 17) булуыннан сүз куертуы, «план үтәр өчен социалистик ярышларда узыша-

узыша, тизрәк «КАМАЗ»ның беренче чиратын, соңрак икенче чиратын сафка бастыру өчен» 

(ДТ, 29) тырышулары, заводта чыккан янгыннан соң меңнәрчә кешенең эшсез калуы КАМАЗны 

һәм мөстәкыйль, һәм иҗтимагый аңлауда кабул ителә торган хәтер урыны рәвешенә китерә. 

КАМАЗ эшеннән бушаган вакытларын яшьләр «Автозаводец», «Батыр» һәм «Чулпан» 

кинотеатрларында, «Энергетик» мәдәният сараенда бергә уздыралар. «Шул кинолардагы төсле 

мәхәббәт героен очрату, нәкъ аларча сөю-сөелү турында хыялланалар,» (ДТ, 68) – дип, кызлар 

өчен кинотеатрның эче хыял урыны, ә тышы сөйгәннәре белән күрешү урыны итеп тасвирлана. 

КАМАЗ һәм тулай тораклар шәһәр үзәгендәге мәдәният нокталарын, эшчеләрне язучылар, 

шагыйрь һәм сәнгать эшлеклеләре белән танышу мөмкинлекләрен арттыра. Завод җитәкчесе 

Виктор Денисович Поташовның «завод эшчеләре рухи яктан да үсеш алырга тиеш» (ДТ, 32) 

тәкъдиме белән Мәдинә «ай саен диярлек, завод эшчеләрен йә язучы, йә шагыйрь, яисә 

Казаннан, Мәскәүдән килгән дәрәҗәле шәхесләр белән очраштырды. (...) Мәхмүт Газизов, 

Ямаш Игәнәй, Хәниф Хөснуллин, Кадыйр Сибгатуллин, Әхәт Гайнуллин, Рәшит Хәйретдинов, 

Альберт Сафин, Сәлимә Шәрипова, Венера Хәбибрахманова кебек мәртәбәле шәхесләр белән 

очрашулар» (ДТ, 34) фонында эшчеләр арасында җырчылык һәм язучылык һөнәренә юл 

алучылар да була. Үзәкләрнең бу юнәлешләр белән эшләвенә дә дикъкать бирелә. 

 

ВАКЫТ 

Автобиографик мәгълүматлар белән үрелгән һәм егерме алты бүлектән торган «Дөнья 

тәгәрмәче»ндә хронологик заман агышы барлыгын әйтергә кирәк. Повестьта барган вакыйгалар 

төп геройның балачагыннан урта яшьләренә кадәр булган чор, 1960 – 2000 нче еллар арасында 

кичергәннәре, икенче бүлектә әйтелеп узган «ике яшендә сары чире белән чирләп, больницада 

ятып чыккан» (ДТ, 15) һәм егерме алтынчы бүлектә «яңа гасырның яңа елы җиһанга аяк баса» 

(ДТ, 159) җөмләләреннән аңлашыла. Бер-бер артлы килгән «1969 елда ил буйлап хәбәр 

таралды: Чаллыда зур төзелеш башлана икән», «1976 елның 16 феврале җитүен камазлылар зур 

түземсезлек белән көтеп алдылар», «1976 елның 29 декабрь көнендә, Кама йөк автомобильләре 

җитештерү берләшмәсенең беренче чираты кулланылышка керде», «1979 елның 10 июлендә – 

«КАМАЗ»ның төп конвейерыннан 100 меңенче автомобиль төште», «1981 елда «КАМАЗ»ның 

икенче чираты сафка басты» (ДТ, 25 – 39) кебек фактлар КАМАЗның формалашуына, «1990 

нчы еллар башында илдә башбаштаклыклар башлангач, СССР таркалып, үзгәртеп кору чоры 

кил»ә (ДТ, 113) һәм «Ул гына түгел, башкалар да Фәнил Вафинның 1992 елда, бөтен татар 

дөньясын шаулатачак проза китабы белән зур әдәбият мәйданына килеп керәчәген дә, 

күренекле язучы, әйдәп баручы әдип, күпкырлы талантка ия шәхес булып үсеп җитәсен дә 

белмиләр иде» (ДТ, 98) гыйбараләре белән сәяси һәм әдәби белешмәләргә тарихилык та өсти. 

Повестьта хронологик заманны корган факторлардан берсе – ел фасыллары. Ел 

фасыллары алмашынып тору «көзге җил сулышын тойган табигатькә сары төс иңгән» (ДТ, 18) 

җөмләсе белән көз, «кар-буранлы февраль ае да килеп җитте» (ДТ, 35) җөмләсе белән кыш, 

«гөрләвекләргә кушылып агучы йомычка өстенә йомычка менгән чаклар җиткәч тә, кыз 

бирешмәсә, (Мансур белән) башка очрашып йөрүнең мәгънәсе юк» (ДТ, 75 – 76) җөмләсе белән 

яз, «җәй көне завод мунча кебек кыза» (ДТ, 40) җөмләсе белән җәй гәүдәләндерелә. Әлфия 

Ситдыйкова әсәрнең кайбер өлешләрендә ел фасылларын психологик вакыт өлгесе итеп тә 

куллана. Язучы кыш һәм яз фасылларын Мәдинәнең рухи халәтендәге үзгәрешләрне аңлату 

өчен хуп күрә. «Гөрләвекләр белән килде язлар, / Кояш күмә якты нурларга. / Күңелемдә минем 

гүзәл язлар, / Нинди көч соң язгы суларда?!» (ДТ, 76) шигыре белән яз уянуын, Мәдинәнең 

Мансур белән башланган мәхәббәт тарихына ишарә ясый. Ялгызлык каршында чарасыз калган 

мизгелләрдә исә «Тик кышкы кичләрдә, бигрәк тә озын төннәрдә, кан тамырлары бозланып 

каткандай, өшеп уяна» (ДТ, 9) дип тасвирлана. 

Вакыт Мәдинәнең искә төшереп уйланулары белән киңәйтелә. Чынбарлыктан качарга 

теләп, Мәдинәнең үткәннәрне хәтергә алуы, вакытның хронологик тәртиптә алга баруын тәэмин 

итә. Төп геройның тынгысыз, моңсу, бәхетле булуы яисә юксыну кичергән мәлләрендә бу халәт 

үзен яхшырак хис итәргә ярдәм итә. Повестьның башында йокыдан уянып ялгызлык белән 

берүзе калган Мәдинәнең эчендәге курку үсә. «Мәдинә уйлары белән яңадан еракта калган 

яшьлек елларына кайтты» (ДТ, 11). Мансур белән аралары өзелгәннән соң хис иткән ачы 

сагышны басу өчен сайлаган тукталыш итеп Казакъстанга киткән Мәдинәнең һәм Мансурга, 

һәм дә туган иленә карата булган юксыну, Тәңре тауларына менгәннән соң, күз алдыннан 

авылының, Чаллының узуы белән тирәнәя бара. Ул мәлләрдә Мансур каршысында басып 

торган кебек: «Исеңдәме, синең күзләреңә карап әлеге шигырь юлларын укыган мизгелләр?!» 

(ДТ, 86) – соравын биреп, Мансур белән кичергән гүзәл мизгелләрне, аңа карата тойган 

хәсрәтне, үпкәне телгә китерә. Хыялдагы вакыттан янәдән чынбарлык вакытка күчү исә: 

«Мәдинә-ә-ә-ү! Әйдә, кич якынлаша, кайтыр якка кузгалыйк, тагын килербез!» (ДТ, 88) –  дип, 

апасының Мәдинәгә эндәшүе белән сурәтләнә.  

«Фал» дип аталган сигезенче бүлектә Мәдинәнең киләчәген юраучы чегән хатыны 

турында сүз бара. «Озак яшәячәксең. Гомер сызыгың бу хакта сөйли. Сиксән алты яшеңә 

кадәр...» (ДТ, 56) – дигән җөмләләр белән дәвам иткән юрау повестьта сурәтләнгән 

вакыйгаларның дөрес юнәлеш алуы өчен вакытның киңәюенә сәбәп була. 

 

СУРӘТЛӘҮ ЧАРАЛАРЫ 

 

ХИКӘЯЛӘҮЧЕ ҺӘМ ФИКЕР/ДӨНЬЯГА КАРАШ 

«Дөнья тәгәрмәче»ндә хикәяләүче – өченче шәхес, ягъни ул. Шулай да повестьның 

автобиографик фактлар белән үрелүе хикәяләүчене төп герой белән тыгыз бәйли. Бу сәбәпле 

ул-хикәяләүченең сөйләме вакыты-вакыты белән мин-хикәяләүчегә күчүе белән повесть ялгыз 

хикәяләүче составыннан чыгып, күмәк хикәяләүче составына күчә. «Өйгә әрсезләнеп ялгызлык 

килеп керде. Аның чакырылмаган кунак кебек рөхсәтсез генә йорт кенәгәсенә теркәлгәнен 

сизми дә калды Мәдинә» (ДТ, 9) җөмләсе белән төп фикерне җиткерүдән башланган повестьта 

«Мин монда да ак болытларга карап, синең хәбәреңне көтеп яшәүдән бер үк вакытта ләззәт тә 

алам, газап та кичерәм. Мин – беркатлы гашыйк» (ДТ, 86) гыйбарәләренең дә урын алуы 

геройның дөньяга карашы нәкъ хикәяләүчедәге кебек булуын күрсәтә. Хикәяләүче кайбер 

урыннарда: «Әйе, Чаллы каласына килгәч тә язмыш юраган чегән хатыны, тәкъдир китабына 

язылганнарны күрү сәләтенә чынлап та ия булган, күрәсең» (ДТ, 149) – җөмләсендәге кебек бер 

юрауның чынга ашуы кодрәтен укучыга җиткерә; кайбер җирләрдә «Әле ул чакларда беркем дә, 

киләчәктә «КАМАЗ-Мастер» командасы «Дакар» раллиенда катнашып, Татарстаныбызга 

дөньякүләм танылу алып киләсен күз алдына да китермәгәндер» (ДТ, 99) җөмләсендәге кебек 

вакыйгалардан тыш мәгълүмат биреп хикәяләүне өзәргә мәҗбүр була. Хикәяләүче кысылуының 

аңлатмасы объективлыкка йөз тоту белән билгеләнә. Әлбәттә, Мәдинәгә килсәк, «(...) хыянәтне 

кичергән бар кеше дә барган сукмагында егылып калмый. Мәдинә кебекләр иленә, теленә, 

халкына, иҗатка тотынып, аягына торып басарлык дәрман табып, үз-үзләрендә шәхес булып 

формалашырлык, тормышка, җәмгыятькә кирәкле кеше булып яшәрлек көчне табу серенә 

төшенәләр» (ДТ, 128) билгеләмәсе хикәяләүченең кем тарафында булуын ачыктан ачык тоярга 

ирек бирә. 

 

ДИАЛОГ 

Әлфия Ситдыйкова повестенда югарыда телгә алынган хикәяләүче мөнәсәбәтен диалог 

чарасын кулланып кора. «Сәхнәләштерүдә төп чара буларак кулланыла торган диалог 

техникасы тарихлары сөйләнелгән кешеләрнең сөйләшүе кебек тәкъдим ителә; бу нисбәттән 

укучының хикәяләүче ролендәге әсәр героеннан ерагаю һәм тыңлаган, эзләгән яисә дә күргән 

бер тамашычы кебек хикәяләүдә катнашу мөмкинлеген ача» (Аслан, 2011: 83). Повестьның 

башында Мәдинә белән ялгызлык арасында булган диалогларда төп геройның психик-социаль 

халәте ачылуга урын кала: 

«– Ха-ха-ха!!! Кем гаепле соң?! 

  ̶  Син бит минем йөрәгемә мәңгелек туң булып кереп урнаштың. Тәнемнең һәр 

күзәнәген бозлы сулышың белән өтеп, гомерем буена мине җәфалыйсың. Тәнем генә түгел, 

җаным өшегән мизгелләрдә синең гүр суыгыдай карашыңнан кая качарга белми тилмерәм. 

Җылы эзләп үтә гомерем» (ДТ, 10).  

Мәдинә, эшкә китү сәбәпле авылыннан аерылып, Чаллы шәһәренә килүендә иң зур 

төртелеп кала торган проблемаларның берсе булган тел мәсьәләсе калкып чыга. Ана теле 

булган татар теленнән тыш икенче тел булган рус телен аңлый, әмма сөйләшүе кыенлык 

тудыра. «(...) рус милләтеннән булган белгечләр белән татарча аңлашып булмаганын бел»гән 

(ДТ, 18) кызлар русча белгән дуслары Гөлчәчәк ярдәме белән ихтыяҗларын кайгырту 

проблемасын чишәләр. Шулай да «Фал» (ДТ, 55) дигән сигезенче бүлектә Мәдинәнең күрәзәче 

чегән хатыны белән сөйләшүендә: 

« – Красавица, постой, давай погадаю! 

 ̶  У меня денег нет, – дип җавап кайтарды кыз, такы-токы тел белән. Русча сөйләшү 

җиңел түгел иде аңа» (ДТ, 56) дигән өлешендә хикәяләүче билгеле проблеманы янәдән кузгата. 

Әлфия Ситдыйкова, аралаша торган телнең актив кулланылышта йөреп, бер чара, җитештерүдә, 

үзара мөнәсәбәттә һәм уртак тел табуда әсәр герое мисалында системалы бер кулланыла торган 

тел була алмавын күрсәтә. Мәдинәнең балачагыннан КАМАЗда эшли башлавына кадәр дәвердә 

авылында русча өйрәнү темасында «җитәрлек дәрәҗәдә җайлы аңлашыла» (Демирель, 2022: 10) 

югарылыгына үсеп җитмәвен күреп була. Авыл халкы асылда татарчаны гаилә, туганнар, 

дуслар һәм күршеләр белән аралашуда кулланганлыктан, Мәдинәнең русча сөйләм теле әйбер 

сатып алуда ярап куйса да, киңрәк бу телдә аралашуда проблемалары чыгып тора. 

 

ЭЧКЕ ДИАЛОГ 

Мәдинә мәхәббәт тарихына турыдан туры мөнәсәбәте булган Мансур һәм Камил 

Рәхимович Мирхәйдәров белән кайбер вакытларда алар янында басып торган кебек сөйләшә. 

Эчке диалог чарасында «җөмләләр, кешенең шул вакыттагы психологиясенә күрә, ашыгу һәм 

дулкынлануына, сөенү һәм кайгыруына күрә формалаша һәм шул килеш укучыга ирешә» 

(Текин, 2001: 282). Мәдинә кичергән хәсрәтләр, йөрәгендә яшәткән ярату һәм мәхәббәт, 

хыяллары җимерелү мин-хикәяләүче тарафыннан тирән сурәтләнә. Шушы рәвешле ул-

хикәяләүче төп герой һәм укучы арасында җылы якынлык урнашуга этәргеч бирә. Мәдинә 

Тәңре тауларына менгән вакытта Мансурның йөзенә карап әйтергә теләгән авыр хисләрен һәм 

үтенечләрен телгә китерә: «Син саксыз сүзләрең белән җанымда дөрләп янган мәхәббәт утын, 

киләчәккә булган якты өметләремне сүндердең. Мин сине югалтуымны аңладым. Юк, мин сине 

гаепләмим инде. Бәлки миңа бу кадәр еракка китәргә дә кирәк булмагандыр?! Ара ераклыгы 

давылга тиң хисләрне дә җилгә очыра. Күпмедер вакыт бәхетле итеп яшәткәнең өчен дә мин 

сиңа рәхмәтле бит. Күкләргә кадәр күтәргән сөю барлыгына ышандырганың өчен генә дә мин 

синең алдыңда мәңгелек бурычлы. Минсез гомереңне шатлык белән үткәр. Җырлы гомер 

юлларыңнан атлаганда шуны онытма!» (ДТ, 87). 

Мансурдан соң берникадәр вакыт ярата алмаячагына инанган Мәдинә йөрәгендә 

мәхәббәт кыйпылчыклары әле дә саклана. Камил Рәхимович Мирхәйдәров белән соң 

танышуларыннан туган үкенеч һәм тормышын янәдән татып карарга теләү хисе тагын эчке 

диалог белән җиткерелә: «Тәнемнең һәр күзәнәге тетрәп наз көткән чакта, мин сине очраттым. 

Синең сихри карашың җанга төбәлгәндә, керфекләрем тибрәнүеннән шау чәчәктә утырган 

гөлләр дә сискәнеп киттеләр. Уртак сөю хисе икебезгә дә яшәү көче өстәде. Тау-ташларны 

күтәрерлек көчкә ия ике җанның бер-берсен күз карашыннан да аңлавы, үзе дә бер могҗизага 

тиң иде. Юкса бит без икебез ике төрле гаиләдә тәрбия алганбыз. Син миннән күпкә өлкәнрәк. 

Әмма синең тәҗрибә туплаган акылың да мәхәббәт хисләре алдында баш иде. Без күрешкән 

мизгелләрдә җиһан бары икебезнеке генә. Тирә якта беркемне дә күрми, бәхет диңгезенә 

чумабыз да аннан күккә күтәреләбез. Син йолдызларның иң яктыларын сайлап, миңа бүләк 

итәсең. Елмаюлы карашымнан агылган нурга төренеп, өлгергән җиләктәй тулышкан 

иреннәремә үреләсең. (...) Кабат күрешкәнчегә кадәр җитәрлек кайнарлык алып каласым килә. 

Син дә мине аңлап, соң мәртәбә күрешкәндәй, көчле күкрәгеңә назлап кысасың. Тыным бетеп, 

күзләремә килеп тыгылган кайнар яшьләремне тыеп, тавыш-тынсыз гына үксим. Ни өчен 

соңлап очраштырды безне язмыш?! Бу сорауга без беркайчан да җавап таба алмабыз. Яшь 

аралаш елмаеп, сиңа кулларымны сузам. Наз тулы иреннәремнән үбәсең дә, елмаеп күзләремә 

карыйсың. Елмаю пәрдәсен ертып, күзләремә баккан үзәк өзгеч моңның карашыннан 

телгәләнгән йөрәгемнең тибешен тыңлый-тыңлый, яныңнан китеп барам. Җаным синең белән 

кала. Аның синең белән аерылышасы килми» (ДТ, 135 – 136). 

 

ЭЧКЕ МОНОЛОГ 

Повестьта ялгызлыкның төп тема итеп алынуы хикәяләүчене, теләсә-теләмәсә дә, эчке 

монолог куллануга этәрә. «Эчке диалог техникасы белән эчке монолог арасында мөһим бер 

аерма юк; эчке диалог техникасы белән эчке монологның тормышка ашырылуы барышында 

мөнәсәбәт элементларыннан «тыңлаучы»ның, сөйләгән кешенең үзе булу-булмавыннан тыш 

башка аерма юк. Эчке монологта тыңлаучы сөйләүченең үзе; эчке диалогта исә – бу башка 

берәү» (Аслан, 2008: 108). Әлфия Ситдыйкова укучыны төп геройның эчке дөньясына 

Мәдинәнең кулына каләм алып шигырь язган мәлләрдә кертә:  

«Җаным кипшеп, яргаланып бетте. 

Мин сусадым җылы назларга. 

Мөмкин булса, тагын бер мәртәбә 

Кайтыр идем якты язларга. 

 

Көзләрдә дә язлар килә диләр... 

Сөю канатына ияреп. 

Сагышлардан җанны чистартам мин, 

Кырга чыгып, җилдә җилгәреп.» (ДТ, 141). 

ТАСВИРЛАУ 

Әлфия Ситдыйкова, «Дөнья тәгәрмәче»ндә чынбарлык белән үрелгән бер дөньяны 

укучысының зиһенендә җанландыру өчен, тасвирлау техникасына еш мөрәҗәгать итә. 

Ситдыйкова «текст эчендә сурәтләнгән кеше, вакыт, нәрсәләр һәм тирә-юньгә анык 

тасвирлаулар белән укучының игътибарын җәлеп итә, аның текст дөньясына кереп китү 

юлларын ача» (Текин, 2001: 226). Кеше белән таныштыру өчен сурәтләүләрдә башта төп 

геройны башка образлардан аерып тора торган нәрсәләргә игътибарны юнәлдерергә тырыша. 

Мәдинәнең беренче мәхәббәте Мансур белән мөнәсәбәтен башлаган, ә соңыннан аерылышкан 

чагындагы психологик портреты  

«Синең өчен генә бу елгалар 

Ярларыннан ташып актылар. 

Канат очларына сөю төяп, 

Каңгылдашып казлар кайттылар. 

Бакчаларда синең өчен генә 

Чәчәк атты быел сиреньнәр. 

Сине эзли, сине эзли таңда, 

Сине эзли кайнар иреннәр» (ДТ, 73), 

«Үлде Сөю. Бүген гүргә керә. 

Ялгыз гына укыйм җеназа. 

Сакламаган, хакламаган өчен, 

Аллаһ бирә икән мең җәза. 

Читлектә кош. Ул бит минем йөрәк –  

Сайравыннан тынган сандугач.  

Җырын сузар, язгы җилләр исеп, 

Күңел кылларына кагылгач.» (ДТ, 87) дип ике шигырь мисалында китерелә. 

Повестьта бик күп геройлар арасында урын алган хатын-кыз эшчеләр язучы тарафыннан 

аныклаучы метод кулланылып тасвирлана. «Яңа шәһәрнең нәкъ уртасында урнашкан кызлар 

тулай торагының бер фатирында өч бүлмә. Тугыз кыз шул фатирда бер гаилә булып яшиләр. 

Төрле төбәктән килгән, төрле тәрбия алып үскән кызларны яшьлек дәрте берләштерә. Романтик 

рухлы, ачык күңелле, бер милләт вәкилләре булган кызлар бер-берсенә тиз ияләштеләр. 

Тапканы бергә, югы уртак булды. Ризыкны бергә әзерләп, бергә утырып ашадылар. Тулай торак 

кухнясында кыздырылган бәрәңгенең, авыл әрәмәсеннән җыеп алып килгән мәтрүшкә кушып 

пешерелгән чәйнең тәмен дә шулай татыдылар. Күңелдә уянган тәүге ярату хисләрен дә, кем 

белән кем очрашканын, кем кемне сайлавын да бер-берсеннән яшерешмәделәр» (ДТ, 57). 

Әлфия Ситдыйкова ышану, бүлешү, сөю төшенчәләре мисалында дуслыкның үрнәге булган 

геройларны тасвир итеп идеаль бер хатын-кыз образы булдырырга тырыша. Ир-ат геройлардан 

Мансур, Камил Рәхимович Мирхәйдәров һәм Хәмзәнең физик кимчелекләре повестьта рухи 

һәм психологик яссылыкка каршы чыккан тискәре аспектлары белән күрсәтелә. Мансур «аз 

гына сакаулыгы сизелсә дә, кызлар белән сөйләшә белүе сизелеп тора. Кызлар күңелен яулау 

серләрен дә ныклап ятлаган егет. (...) Инде ничә кыз аның тәмле теленә алданды. Сафлыкларын 

югалтканнан соң, елап-сыктап калганнарның яшенә чыланган чактада, үкенмәде» (ДТ, 72 – 74). 

Камил Рәхимович Мирхәйдәров «яшь, чибәр кызлар күзгә чалынса, теле белән кош тотты. 

«Каным кайнап, дәртем ташып торагн чакта, нигә әле чибәр-чибәр кызлар белән типтермәскә?!» 

– дип фикер йөртте ул. (ДТ, 65) (...) юлга кузгалам дип саубуллашыр алдыннан, затлы 

костюмының түш кесәсеннән ике ун сумлык кәгаз акча тартып чыгарды да эткә таяк ыргыткан 

кыяфәт белән, Мәдинәнең алдына ташлады» (ДТ, 132 – 133). Хәмзә исә «битараф калып, үз 

тормышы белән яши башлый. (...) Эшләп тапкан акчасының тиенен тиенгә санап яшәргә 

күнеккән ир өчен хатын артык чыгым чыганагына әйләнде» (ДТ, 102).  

 

ХАТ 

«Дөнья тәгәрмәче»ндә хат төп геройның тормышында кабул иткән мөһим карарларга 

ишек ача ала торган көчле бер корал. Хатлар сөю хәсрәте аркасында иленнән еракка киткән 

Мәдинәнең кыюлыгын туплап янәдән туган җиренә әйләнеп кайту мизгелен тизләтә. Аеруча 

әнисеннән һәм Чаллыдагы әдәби берләшмә җитәкчесе Эдуард Касыймовтан килгән хатлар кире 

кайту карарының ныгуына йогынты ясый. Әнисе җибәргән хат эченнән чыккан «ромашка 

чәчәген күргәч тә, Мәдинәнең күңеле алгысый башлый. Әнисе кызының нечкә күңелен ни 

белән кузгатасын белгән, туган якка кире кайтару өчен нинди хәйлә кулланган!!! Шул ак 

ромашкаларның җанга төбәлгән күзләре кызга үз-үзеңнән качу мөмкин түгеллеген искәртәләр 

сыман» (ДТ, 89), бу мизгелдә герой һәм үз-үзе белән, һәм дә куркуы белән йөзгә йөз кала. Кайда 

гына китсә дә, Мансурга һәм туган иленә карата булган юксыну хисеннән качып котыла 

алмавын аңлый. Эдуард Касыймовтан килгән хат исә Мәдинәгә китеп баруының бары тик татлы 

бер ашыгу булуын, йөрәк ташкыннарын башка берәү белән бүлешергә теләгәнгә шигырь язу 

һөнәрен сайлавына ышаныч белән карарга кирәк икәнлеген төшендерә. Эдуард Касыймовның 

хатында язылган: «Чаллыга кайт! Иҗатың өметле, укырга керерсең, булышырбыз!» (ДТ, 90) – 

киңәшләре һәм шунда ук Чаллы каләм ияләренең, шул исәптән Мәдинәнең дә шигырьләре 

басылган бер җыентыкның кулына эләгүе Казакъстан маҗараларына нокта куя. 

 

ҖӨПЛӘП КУЮ  

«Дөнья тәгәрмәче»ндә, ягъни автобиографик белешмәләр белән баетылган әсәрдә 

вакыйгалар вакыты төп герой тормышының зур бер өлешен үз эченә ала дип әйтәбез икән, 

тәртипкә салып, җөпләп кую техникасын кулланмыйча калу мөмкин түгел. Әлфия Ситдыйкова 

«Керфектәге кар бөртеге», «Хыяллар дигәне шушы икән... », «Беренче җиңү», «Вакыт кыса», 

«Чабыш аты», «Төшкә кергән сагыш», «Сары күбәләк», «Фал», «Юксыну», «И зәңгәр күз, зифа 

буй», «Йөрәк тибеше», «Бәхетлегә бәхет юрамыйлар», «Чын мәхәббәт җырга күчә», 

«Алматаның таулары», «Китү бар, кайту бар», «Ак өметләр», «Кайнар кар», «Батыр» янында 

очрашу», «Сынау», «Елан оясы», «Җаныкаем – ак күбәләк», «Дөнья бит ул җиде катлы», 

«Дога», «Алчәчәк – гөлчәчәк», «Өрми дә, тешләми дә», «Дөнья тәгәрмәче» исемнәре астында 

бүлектә нәрсә турында сүз барачак икәненә ишарә ясап, укучының кызыксынуын арттыра, озак 

елларга сузылган сурәтләү барышында алгы планга чыккан вакыйгалар мисалына тукталып, 

хикәяләү игътибарын мөһим дип тапмаган башка вакыйгалардан төп вакыйгаларга юнәлтә. 

 

ЛЕЙТМОТИВ 

Повестьның «Дөнья бит ул җиде катлы» (ДТ, 138) исемле егерме икенче бүлегендә җиде 

саны унбиш тапкыр кабатлана. «Төрки халыклары мәдәниятендә туу, өйләнешү, үлем-китем 

йолаларының берникадәр гореф-гадәтләрендә җиде саны бар: үлүчене җиденче көнгә искә алу, 

баланың озак яшәве өчен җиде өйдән алынган көмеш белән саклый торган бөти ясау һ.б. җиде 

санының төрки мәдәниятендә һаман да изгеләштерелгән булуын ассызыклый» (Өнал Кылыч, 

2018: 8). Әлфия Ситдыйкова эш, ярату һәм белем алу вакытларында авырлыкларны, күңел 

төшенкелеген; эштәге уңыш, җиңүләрне изге булып саналган җиде саны белән бәйли. «Мәдинә 

Сәүдә йортында инде җиденче елын эшли. Монда эшләү дәверендә ул җиде кат үлчәп, бер кат 

кисәргә өйрәнде. (...) Мәдинә дә үз бәхетен эзләп табар өчен җиде тауга менде, җиде диңгез 

кичте. Атлының юлы бер булса да, җәүленең сукмагы – җиде. Җиде сукмактан үткәндә, юлдан 

язмас өчен, Җидегән йолдызга карап юл алды. Җиде юл чатында буталып калган чаклары да 

булды аның. Әкият батыры җиде башлы аҗдаһаны җиңгән кебек, ул да үз-үзен җиңде. (...) 

Җиде йортның телен бел, җиде төрле белем бел, – дип балаларын белем иленә озатканда төпле 

киңәшләрен бирде. (...) Җиде кат җир астындагы серләрне ачарлык гыйлемгә ия булсаң, нинди 

генә авырлыклар очраса да бирешмәячәген аңлый иде үзе дә. (...) Дулкынланудан аның йөрәге 

сикерә. Үзен көч-хәл белән кулга алып, җиденче кеше булып яклау чыгышын ясады. Татар 

халкы өчен изге саналган җиде саны, җиденче булып комиссия алдында җавап тоту да бер 

символик көчкә ия иде ахрысы» (ДТ, 139 – 140). 

 

ИНТЕРТЕКСТУАЛЬЛЕК 

Әлфия Ситдыйкованың «Дөнья тәгәрмәче» исемле повестенда интертекстуальлек 

мөнәсәбәтләр бәйләнеше һәм монтаж техникалары ярдәмендә корыла. Ситдыйкова язучы, 

шагыйрь, актер, актриса һәм җырчы исемнәрен телгә алып, укучыны татар әдәбияты һәм 

сәнгатенең танылган шәхесләре белән таныштыра. Мәдинә повестьтагы «Китү бар, кайту бар» 

(ДТ, 89) дигән унбишенче бүлегендә Хәмит җизнәсе белән араларында булган сөйләшүләрендә: 

«Татарның Тукайлары, Җәлилләре, Такташлары, Туфаннары бар. Әлфия Афзалова, Илһам 

Шакиров, Ренат Ибраһимов кебек мәшһүр җырчыларыбызны үзегез дә беләсез. Ә Зифа 

Басыйрова, Рәшит Ваһапов кебек онытылмас аһәңгә ия тавышлар сезнең дә каныгызга сеңгән 

бит. Әнә үзегез ничек оста итеп «Сарман»ны җырлыйсыз» (ДТ, 91) – җөмләләре белән татар 

мәдәниятенә мөһим өлеш керткән төрле һөнәр ияләрен санап чыга. Әсәрдә телгә алынган 

«Сарман» җыры татарлар арасында телдән телгә күчеп яши торган бер әсәр. Арча районыннан 

язып алынуы мәгълүм булган һәм башта «Авыл көе» дип аталган «Сарман» беренче тапкыр 

1938 нче елда тенор Госман Әлмиев тарафыннан татар радиосыннан яңгырый (Абдуллин, 2013: 

1). Мәдинә дә «еш кына, Кытайда туып үсүенә карамастан, татарлыгын саклап калган, 

халкыбызның «Сарман», «Шахта» көйләрен Мансурдан да оста уйнаучы җизнәсенә кушылып, 

җыр суза» (ДТ, 90). Әлфия Ситдыйкованың интертекстуальлеге турыдан туры әсәргә икенче 

бер әсәрдән алып керткән бер өзек булып түгел, ә исемнәр кертү белән татар үзаңы һәм минлеге 

турында сүз әйтү кебек формалаша.  

Мәдинәнең беренче сөюе булган Мансурның матурлыгы һәм ягымлылыгы «Бәхетлегә 

бәхет юрамыйлар» (ДТ, 72) дигән уникенче бүлектә Йосыф белән Зөләйха кыйссасыннан 

аңлашылган бер өлеш буларак тасвирлана. «Йосыфны күрер өчен сату җиренә килгән Зөләйха 

Йосыф белән очраша. Киендерелеп сатуга әзерләнгән Йосыфны күргән Зөләйха иң беренче 

карашыннан ук аны таный һәм дулкынлануын яшерә алмый» (Баш, 2010: 12). Мансур 

Чаллыдагы мәдәният үзәгендә Таҗи Гыйззәтнең «Ташкыннар» драмасында «Гайнавал» җырын 

җырлый: «Телеграмм баганасы / Олы юлга маяк ул. / Сагынасыңмы дип сорыйсың, / 

Сагынмаган кая ул». Мәдинәнең генә түгел, ә башка бик күп кызларның хыялындагы егет 

булган Мансурны беренче тапкыр сәхнәдә күргән кызларның халәтләре «гүя, Йосыфын күргәч, 

гүзәллегенә таң калып, бармакларын кискәнен дә сизмәгән Зөләйха ахылдый» (ДТ, 75) мизгелен 

хәтерләтә. 

 

ЙОМГАК 

Шагыйрь һәм тәрҗемәче буларак танылган Әлфия Ситдыйкова 2019 нчы елда беренче 

тапкыр язган повесте «Дөнья тәгәрмәче» белән татар әдәбият дөньясында язучы буларак та үз 

сүзен җиткерә. Аеруча да Татарстанның, тулаем алганда, бөтен Рәсәйнең йөзек кашы булган 

КАМАЗ автомобиль заводы төзелеше бер татар язучысы тарафыннан беренче тапкыр тема 

буларак күтәрелеп чыга. КАМАЗны булдырган кешеләр арасында иң беренче хатын-кызларны 

атарга кирәк. Әлфия Ситдыйкова КАМАЗның югары дәрәҗәдә үсеш алуында хатын-кызның 

актив роль уйнавын, эш һәм хезмәт тормышының уңай һәм тискәре якларын бөтен 

нечкәлекләре белән тасвирлауга ирешә. Үзенең дә КАМАЗда йөк төягеч машина йөртүчесе 

булып озак еллар дәвамында эшләве әсәрнең һәм тарихи чынбарлык, һәм дә автобиографик 

мәгълүматлар белән үрелеп баруын тәэмин итә. Шуңа күрә шигырьләрендә дә еш телгә алынган 

гаилә, туганнар һәм якын кешеләр «Дөнья тәгәрмәче»ндә дә урын ала. 

«Дөнья тәгәрмәче» ялгызлык мотивына корылган әсәр. Бер кеше ялгызлыгының сәбәбе 

рухи һәм психологик үзгәрешләр кичерүе белән генә түгел, ә дәүләтнең җитештерү планын 

һичшиксез үтәргә тиеш булып, бөтен вакытны эшкә багышлавы белән дә аңлатыла. Әлфия 

Ситдыйкованың ялгыз ана һәм балалар санының артуына борчылуы сизелә. «Дөнья 

тәгәрмәче»ндә тизләтелгән, эшчеләрнең кирәгеннән артык вакытын ала торган авыр эш 

темпыннан зарар күргән кешеләрнең төпле гаилә корып яшәргә теләмичә, кыска вакытлы, хәтта 

бер төнлек кенә мөнәсәбәтләрне хуп күрүе сурәтләнә; укучыга ир-ат һәм хатын-кыз 

мөнәсәбәтләренең социаль проблема тирәнлеге дәрәҗәсенә җитүе хакында белешмә алу 

мөмкинлеге ачыла. 

Әлфия Ситдыйкованың повестенда урын – төп геройның күргән, тотынган, күңеленә 

алган һәр җир. Аеруча да табигать телгә алынган геройлар тойгыларының, уй-фикерләренең 

формалашуында мөһим бер роль уйный. «Дөнья тәгәрмәче»ндә физик урын ялгызлык, эштәге 

проблемалар, тормыштагы сөенечләр кебек хисләрне геройлар мисалында җиткерүче төп урын 

дәрәҗәсенә күтәрелә. Повестьтагы вакыт исә, хронологик тәртиптә бирелеп, язучының 

тормышына параллель рәвештә китерелә. Геройларның үткәнгә әйләнеп кайтулары бик еш 

очраса да, төп вакыт аралыгы итеп 1960 – 2000 нче елларны атарга кирәк.  

Әлфия Ситдыйкова үзенең беренче «Дөнья тәгәрмәче» повестенда хикәяләүче 

яссылыгында чыгыш ясый. Өченче зат хикәяләүче булдырган тышкы сурәтләү повестьта укучы 

кебек бер хикәяләүче барлыгын хис иттерә. Егерме алты бүлеккә таркатылган повестьта 

хронологик бер силсилә хәлендә яшәгән, күргән нәрсәләрне аңлатып язганда, хис-тойгы 

катламында хикәяләүченең үз субъектив фикере өстенлек ала. Сурәтләү чараларыннан диалог 

техникасы еш кулланыла. 

«Дөнья тәгәрмәче» моңарчы күтәрелмәгән бер теманы – КАМАЗны көн кадагына алып, 

татар хатын-кызының хезмәт тормышында килеп туган кыенлыкларын төрле сурәтләү 

чаралары ярдәмендә, роман кебек зур күләмле булмаган повестьта тасвирларга теләп, һәм бер 

язучының өлешчә генә булса да автобиографиясен өйрәнү мөмкинлеген ачкан, татар 

әдәбиятында үз урын тапкан әсәрләрнең берсе.  

